
ᑲᒥᓴᓇᐅᑉ ᐅᖃᐅᓯᒃᓴᖏᑦ 
ᐅᑯᐊ ᐅᓂᒃᑲᐅᓯᓕᐊᒃᑲ ᐊᑐᖅᑐᑦ ᐊᐃᕐᕆᓕ 1, 2022−ᒥᑦ ᒫᔾᔨ 31, 2023−ᒧᑦ. ᐅᑯᐊ ᐅᓂᒃᑳᑦ 
ᒪᓕᒐᓕᐅᕐᕕᖕᒧᑦ ᓴᖅᑭᑕᐅᒃᐸᑕ, ᑕᓪᓕᒪᑦ ᐊᕐᕌᒍᑦ ᐊᑯᓐᓂᖅᓱᓪᓗᐊᓕᕐᓂᐊᖅᑕᒃᑲ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᖓ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖅ 
ᑲᒪᒋᔭᐅᓐᖏᓗᐊᖅᐳᖅ ᐃᖅᑲᓇᐃᔭᖅᑎᑭᒃᓴᕐᓂᖅ ᐱᔾᔪᑎᒋᓪᓗᒍ 
ᒐᕙᒪᒃᑯᑦ ᑎᒥᓐᖑᖅᑎᓯᒪᔭᓕᒫᖏᑦ ᒐᕙᒪᒃᑯᓐᓄᑦ ᐊᑕᓂᖃᖅᐳᑦ ᐊᒻᒪ ᐱᔭᒃᓴᖅᑖᖅᑎᑕᐅᓯᒪᓪᓗᑎᒃ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᖅ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖅᑎᒍᑦ.  ᐃᓚᖓᑦ ᐱᔭᒃᓴᖅᑖᕆᓯᒪᔭᖓᑦ 
ᐅᖃᖅᓯᒪᕗᖅ ᑐᓴᐅᒪᔾᔪᑎᓂᒃ ᓴᖅᑭᑦᑎᔭᕆᐊᖃᕐᓂᖅ ᐃᓱᓕᑦᑕᕐᕕᓕᖅᓯᒪᓗᒍ.  ᓯᕗᓪᓕᖅᐹᖅ 
ᑭᒡᓕᓕᐅᖅᑕᐅᓯᒪᔪᖅ ᐋᖅᑭᒃᑕᐅᓯᒪᕗᖅ ᐃᖅᑲᓇᐃᔭᕐᓇᐅᑉ ᐅᓪᓗᖏᑦ 25−ᖑᓪᓗᑎᒃ.  ᐃᓛᓐᓂᓚᐅᓱᖓᖅ 
25−ᑲᓐᓂᕐᓂᒃ ᐅᓪᓗᕐᓂᒃ ᐃᓚᓯᖃᑦᑕᖅᑐᖅ.  ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᖃᑯᑎᒃᑯᐊᓗᒃ 
ᐅᖓᕙᕆᐊᖅᓯᔪᓐᓇᕐᓂᕐᒥᒃ ᐊᑐᖃᑦᑕᓪᓗᐊᖅᑐᑦ. 

ᐊᕐᕌᒍᒥ ᐊᓂᒍᖅᑐᒥ, ᑎᓴᒪᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ; ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅᑎᒍᑦ 
ᑭᐅᖁᔭᐅᓯᒪᓂᓂ ᓱᒃᑲᐃᓗᐊᓚᐅᖅᑐᑦ.  
ᐃᖅᑲᓇᐃᔭᖅᑎᑭᒃᓴᕐᓂᕋᖅᑐᐃᓐᓇᐅᓚᐅᖅᑐᑦ.  ᐊᒃᓱᕈᖅᖢᑎᒃ 
ᐱᓕᕆᓇᓱᖕᓂᕋᖅᑐᐃᓐᓇᐅᓚᐅᖅᑐᑦ ᓴᓇᕐᕈᑎᑭᒃᓴᕋᓗᐊᖅᑎᓪᓗᒋᑦ. 

ᑕᐃᒪᐃᓕᖕᒪᑕ ᓱᓕᔪᒃᓴᐅᔪᖅ, ᑭᓯᐊᓂᓕ ᒪᓕᒐᖅ ᐅᖃᖅᓯᒪᔪᖅ ᐅᓇ 
ᑎᑭᓚᐅᖅᑎᓐᓇᒍ ᑭᐅᓯᒪᔭᕆᐊᖃᖅᑕᐃᑦ.  ᒪᓕᒐᖅ ᐃᒪᐃᓕᓐᖏᒻᒪᑦ 
“ᐱᔪᓐᓇᕐᓂᑎᑦ ᐱᓕᕆᐊᕆᓗᒋᑦ”.  ᐃᒪᐃᓕᔪᖅ “ᑭᐅᔭᕆᐊᖃᖅᐳᑎᑦ ᐅᓪᓗᑦ 
25 ᐃᖅᑲᓇᐃᔭᕐᓇᐅᑉ ᐅᓪᓗᖏᑦ ᖄᖏᓚᐅᖅᑎᓐᓇᒋᑦ”ᔭ  ᐃᖅᑲᓇᐃᔭᖅᑎᑭᒃᓴᕐᓂᕋᕐᓂᖅ ᒪᓕᒐᓂᒃ 
ᒪᓕᓐᖏᑦᑐᖅ.  ᓄᓇᕗᑦ ᒐᕙᒪᒃᑯᑦ ᐃᓗᐊᓂ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᑲᒪᒋᔭᐅᓐᖏᓗᐊᖅᐳᖅ. 

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᓴᓇᕐᕈᑎᑭᒃᓴᕐᓂᖅ ᐱᔾᔪᑎᒋᓪᓗᒍ ᒪᓕᒐᓂᒃ ᒪᓕᓐᖏᑦᑐᑦ, 
ᓴᓇᕐᕈᑎᖃᐅᒃᑲᓐᓂᕆᐊᓖᑦ. 

ᓴᓇᕐᕈᑎᑖᒃᑲᓐᓂᕈᓐᓇᓐᖏᒃᑯᑎᒃ, ᐃᒻᒪᖄ ᑖᓐᓇ ᐱᖁᔭᕐᔪᐊᖅ ᐊᓯᔾᔨᖅᑕᐅᔪᓐᓇᖅᑐᖅ 
ᑭᒡᓕᓕᐅᖅᑕᐅᓯᒪᓂᖏᑦ ᓱᑲᖓᓗᐊᕐᓂᐊᓐᖏᒻᒪᑕ.  ᑕᒪᓐᓇ ᐱᐅᓇᔭᓐᖏᑦᑐᖅ, ᑭᓯᐊᓂᓗ 
ᓱᓕᓂᖅᓴᐅᓇᔭᖅᖢᓂ.  ᒫᓐᓇ ᐊᑐᖅᑕᖅ ᑕᑯᓪᓗᒍ, ᑖᓐᓇ ᐱᖁᔭᕐᔪᐊᖅ ᐃᒪᐃᓕᖓᒐᓗᐊᖅᑎᓪᓗᒍ 
ᐊᑐᖅᑕᐅᔪᓐᓇᓐᖏᑦᑐᖅ (ᐃᓚᖏᓐᓄᑦ) ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ, ᐱᐅᓐᖏᓐᓂᖅᐹᖑᓪᓗᓂᓗ. 

ᐱᐅᓂᖏᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᓐᓂ ᓯᕗᒃᑲᖅᑕᖅᑎᒋᔭᐅᕗᑦ ᐱᖁᔭᕐᔪᐊᕐᒥᒃ 
ᒪᓕᖕᓂᖏᓐᓄᓂᑦ.  ᖃᐅᔨᒪᓪᓗᖓ ᐱᖁᔭᕐᔪᐊᑉ ᐃᓗᐊᓕᖏᓐᓃᑦᑐᑦ ᒪᓕᒃᑕᐅᑦᑎᐊᕈᓐᓇᖅᑐᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ − ᐊᖏᔪᐊᓘᓪᓗᓂ ᐱᑐᐃᓐᓇᐅᓐᖏᖢᓂᓗ ᐱᓕᕆᕕᒃ − ᒪᓕᑦᑎᐊᕐᒪᑦ.  
ᐊᖏᖃᑎᒌᖏᓐᓈᓗᖃᑦᑕᓐᖏᑦᑐᒍᑦ, ᑭᓯᐊᓂᓕ ᐱᓇᓱᒃᑐᑦ.  ᖁᕕᐊᓲᑎᕙᒃᑲ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐊᖓᔪᖅᑲᐅᑎᖏᑦ ᐊᒻᒪ ᐱᖁᔭᕐᔪᐊᕐᒥᒃ ᐊᐅᓚᑦᓯᔩᑦ ᐃᖅᑲᓇᐃᔭᖅᑏᑦ. 

ᐊᖏᓂᖅᐹᖅ ᐊᕐᕌᒎᓚᐅᖅᑐᒥ ᐱᓕᕆᐊᖑᓚᐅᖅᑐᖅ ᐊᑐᓂ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᓇᖕᒥᓂᖅ 
ᖃᐅᔨᓴᐃᓪᓗᑎᒃ ᖃᕆᓴᐅᔭᒃᑯᑦ ᑕᐅᖅᓰᕈᓐᓇᐅᑦ.  ᐊᑐᓂ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᑕᒪᑐᒥᖓ 
ᑕᒻᒪᖅᓯᒪᔪᖅᓯᐅᕐᓂᕐᒥᒃ ᐊᒃᓱᕉᑎᖃᓚᐅᖅᑐᑦ, ᑕᐃᒪᐃᓐᓂᖓᓄᓪᓗ ᓄᓇᕗᒻᒥᐅᑦ ᐃᒻᒥᒧᑦ ᑐᓴᐅᒪᔾᔪᑎᖏᑦ 
ᐊᑦᑕᓇᓐᖏᓐᓂᖅᓴᒦᓕᖅᑐᑦ ᑕᑯᓐᓇᕈᑦᑎᒍᑦ ᐊᕐᕌᓂᐅᓚᐅᖅᑐᖅ.  ᓱᓕ ᑕᒪᓐᓇ ᐱᓕᕆᐊᕆᔭᐅᒃᑲᓐᓂᕆᐊᓕᒃ, 
ᑭᓯᐊᓂᓗ ᐱᒋᐊᕈᑎᑦᑎᐊᕙᐅᓪᓗᓂ. 

ᖁᔭᓕᔪᒪᖕᒥᔮᒃᑲᒃ ᒪᕐᕉᒃ ᐱᓕᕆᕝᕖᒃ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐃᓗᐊᓃᑦᑑᒃ.  ᖃᕆᓴᐅᔭᑦ 
ᐊᐅᓚᑕᐅᓂᖏᓐᓄᑦ/ᑐᓴᐅᒪᔾᔪᑎᓕᕆᔩᑦ ᐊᐅᓚᑦᓯᖃᑦᑕᖅᑐᑦ ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᖁᑎᖏᓐᓂᒃ.  
ᑖᒃᑯᐊ ᐅᕙᓐᓂᒃ ᐃᑲᔪᓪᓚᕆᖃᑦᑕᖅᑑᒃ.  ᑎᑎᖅᑲᖁᑎᓂᒃ ᐊᐅᓚᑦᓯᔩᑦ ᐱᐅᔪᓂᒃ ᑎᑎᖅᑲᖁᑎᓂᒃ 
ᐊᐅᓚᑦᓯᔪᑦ ᐊᒻᒪ ᐊᐅᓚᑕᐅᑦᑎᐊᖅᓗᑎᒃ ᓄᓇᕗᑦ ᒐᕙᒪᒃᑯᑦ ᐃᓗᐊᓂ.  ᑎᑎᖅᑲᖁᑏᑦ 
ᐊᐅᓚᑕᐅᑦᑎᐊᖅᑎᓪᓗᒋᑦ ᑐᓐᖓᕕᒋᔭᐅᓪᓚᕆᒃᐳᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ. 

ᐅᑭᐅᖅᑕᖅᑐᒥ ᑐᓴᐅᒪᔾᔪᑎᓕᕆᓂᕐᒧᑦ ᐊᐅᓚᑦᓯᔨ, ᔫᕆ ᐹᒃᑐᕌᕝ, ᑕᒪᑐᒥᖓ ᐃᖅᑲᓇᐃᔮᒥᒃ 
ᐊᒃᓱᕉᑎᖃᓪᓚᕆᒃᑐᖅ.  ᐃᑲᔪᖅᓱᑦᑎᐊᖅᑐᖅ ᐱᐅᔪᓂᒃ ᓴᖅᑭᔮᖅᑎᑦᑎᓂᕐᒥᒃ, ᒥᑭᔫᒐᓗᐊᖅᐸᑦ 
ᐊᖏᔫᒐᓗᐊᖅᐸᓪᓗ, ᖃᐅᑕᒫᖅ ᑕᒪᓐᓇ ᐱᓕᕆᐊᕆᔭᖓ ᓄᓇᕗᑦ ᒐᕙᒪᒃᑯᑦ ᐃᓗᐊᓂ.  ᐊᒃᓱᕈᖅᓯᒪᓂᖓ 
ᓇᓗᓇᐃᕈᒪᔭᕋ. 

ᑭᖑᓪᓕᕐᒥᒃ, ᒐᕙᒪᒃᑯᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᑦ 2023-24−ᒥ ᐃᓗᓕᖃᖃᓯᐅᔾᔨᓯᒪᕗᖅ 
ᐅᓄᕐᓂᖅᓴᒃᑲᓐᓂᒻᒪᕆᖕᓂᒃ ᑮᓇᐅᔭᓕᖅᑕᐅᓂᖓ ᐱᖁᔭᕐᔪᐊᓕᕆᔨᒃᑯᑦ ᑎᑎᕋᕐᕕᐊ ᒐᕙᒪᓕᕆᔨᒃᑯᓐᓂᑦ.  
ᑕᒪᓐᓇ ᑐᓴᕈᒥᓇᖅᑐᖅ.  ᑕᒪᑐᒪ ᐱᕙᓪᓕᐊᔾᔪᓯᖓ ᐊᑕᐅᓯᕐᒧᐊᖅᑕᐅᕙᓪᓕᐊᓕᖅᑐᖅ − ᐃᒻᒪᖄ 
ᓯᓐᓇᒃᑑᒪᑐᐃᓐᓇᖅ − ᐅᓄᒃᑲᓐᓂᖅᑐᓂᒃ ᐃᖅᑲᓇᐃᔭᖅᑎᑖᕐᓗᑎᒃ.  ᑮᓇᐅᔭᓕᖅᑕᐅᒃᑲᓐᓂᕋᓗᐊᖅᑎᓪᓗᒍ, 
ᓄᑖᑦ ᐃᖅᑲᓇᐃᔮᑦ ᓴᖅᑭᑕᐅᒃᐸᑕ ᐊᑯᓂᐊᓗᒃ ᐃᓐᓄᒃᑕᐅᓇᓱᑐᐃᓐᓇᕆᐊᓖᑦ.  ᖃᐅᔨᓂᐊᖅᐳᒍᑦ ᐊᕐᕌᒍ 
ᑕᒪᓐᓇ ᐊᑐᖅᑕᕗᑦ ᑎᑭᒻᒥᒃᐸᑦ. 

ᒍᕇᕼᐊᒻ ᔅᑎᐅᓪ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᖃᓄᐃᓕᐅᖃᑦᑕᕐᓂᕗᑦ 
 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᕗᖅ ᓄᓇᕗᑦ 
ᒪᓕᒐᓕᐅᕐᕕᐊᓄᑦ, ᐊᑐᖅᖢᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖅᑐᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖓᑕ ᐱᖁᔭᕐᔪᐊᖓᑕ ᐃᓗᐊᓃᑦᑐᖅ ᓈᓴᐅᑎᓕᒃ 61. 

ᑭᓱᓕᒫᑦ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᓐᖔᖅᐳᑦ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐊᑐᖅᑕᐅᓪᓗᓂ 
ᑕᖅᑲᒃᑯᐊ ᐱᔪᓐᓇᐅᑎᖃᖅᐳᑦ ᐊᑐᐃᓐᓇᖃᕈᓐᓇᕐᓂᕐᒥᒃ ᑎᑎᖅᑲᓂᒃ ᓄᓇᕗᑦ ᒐᕙᒪᒃᑯᓐᓄᑦ ᐸᐸᑕᐅᔪᓂᒃ, 
ᐊᑐᓐᖏᑦᑐᖅᑕᖃᐅᖅᖢᓂ.  ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᖅ ᓄᓇᕗᒻᒥᐅᓂᒃ ᖃᐅᔨᒪᑎᑦᑎᔪᓐᓇᖅᐳᖅ ᑎᓱᑦ ᑐᓴᐅᒪᔾᔪᑏᑦ ᓄᓇᕗᑦ ᒐᕙᒪᒃᑯᓐᓄᑦ 
ᐸᐸᑕᐅᖕᒪᖔᖏᑦ, ᐊᒻᒪ ᑕᒻᒪᖅᓯᒪᔪᖅᑕᖃᖅᐸᑦ ᐋᖅᑭᒋᐊᕐᕕᖃᖅᖢᓂ.  ᓄᓇᕗᒻᒥ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᓴᐳᒻᒥᐅᓯᖅᓯᓯᒪᒋᕗᖅ ᐃᒻᒥᒨᖅᑐᓂᒃ 
ᓄᓇᕗᒻᒥᐅᓅᖓᔪᓂᒃ, ᐊᖏᖅᑕᐅᓯᒪᓐᖏᓪᓗᑎᒃ ᑲᑎᖅᓱᖅᑕᐅᔪᓐᓇᓐᖏᖢᑎᒃ, ᐊᑐᖅᑕᐅᔪᓐᓇᓐᖏᖢᑎᒃ 
ᓴᖅᑭᑕᐅᔪᓐᓇᓐᖏᖢᑎᒡᓗ ᐃᒻᒥᒨᖅᑐᑦ ᑐᓴᐅᒪᔾᔪᑏᑦ. 

ᑲᒥᓴᓇ ᐱᔭᒃᓴᖃᓪᓗᐊᖅᐳᑦ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᒪᓕᖕᒪᖔᖏᑦ ᑕᐃᒫᑦᑎᐊᖅ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ.  ᑕᐃᒪᐃᒡᒍᕗᖅ 
ᓄᓇᕗᒻᒥᐅᑕᖅ ᑐᒃᓯᕋᕋᓗᐊᕐᓗᓂ ᓈᒻᒪᒃᓴᓐᖏᑉᐸᑦ ᓄᓇᕗᑦ ᒐᕙᒪᒃᑯᑦ ᑭᒡᒍᑎᖏᓐᓂᒃ ᑐᓴᐅᒪᔾᔪᑎᓂᒃ 
ᑐᒃᓯᕌᖃᓚᐅᖅᑎᓪᓗᒍ, ᐅᕝᕙᓘᓐᓃᑦ ᐃᒻᒥᒨᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦ ᓯᖁᒥᑕᐅᓇᓱᒋᒍᓂᒋᑦ.  
ᐅᖃᐱᓗᒃᑐᖃᖅᐸᑦ, ᑲᒥᓴᓇ ᐱᖁᔭᕐᒥᒃ ᕿᒥᕐᕈᐊᕋᔭᖅᑐᖅ ᐊᒻᒪ ᓱᓕᔪᕐᓇᐅᑎᓂᒃ, ᐊᑐᓕᖁᔭᓕᐅᓕᕐᓗᓂᓗ 
ᓄᓇᕗᑦ ᒐᕙᒪᒃᑯᑦ ᖃᓄᖅ ᐱᐅᓯᒋᐊᖅᑕᐅᔪᓐᓇᕐᒪᖔᖓ ᑖᓐᓇ ᐅᖃᐱᓘᑕᐅᓚᐅᖅᑐᖅ. 

ᑲᒥᓴᓇ ᖃᐅᔨᓴᐃᖃᑦᑕᕐᒥᔪᖅ ᐊᒻᒪ ᓂᓪᓕᐅᑎᖃᕈᓐᓇᖅᖢᓂ ᐊᑐᐃᓐᓇᖃᕐᓂᖅ 
ᑲᓐᖑᓇᖅᑑᑎᑕᐅᔭᕆᐊᖃᖅᑐᓪᓗ ᒥᒃᓵᓄᑦ ᓄᓇᕗᑦ ᒐᕙᒪᒃᑯᑦ ᐱᔾᔪᑕᐅᖃᑕᐅᑎᓪᓗᒋᑦ. 

2022-23−ᒥ ᑎᑎᖅᑲᖁᑏᑦ ᐅᓄᕐᓂᕆᓚᐅᖅᑕᖏᑦ ᖃᓄᐃᑦᑑᓂᖏᓪᓗ 
 
ᓄᑖᑦ ᑐᖅᑯᖅᑕᐅᓯᒪᔪᑦ 
2022-23 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑎᑎᕋᕐᕕᐊ ᒪᑐᐃᖅᓯᓚᐅᖅᑐᑦ 75−ᓂᒃ ᓄᑖᓂᒃ ᐸᐸᑕᐅᔪᓂᒃ (ᐊᕐᕌᓂ: 73). 

ᓯᒃᑭᑦᑕᖅ 1 ᓇᓗᓇᐃᖅᓯᕗᖅ ᖃᓄᐃᑦᑐᑦ ᐱᓗᐊᓐᖑᐊᕐᓗᒋᑦ ᓴᖅᑭᑕᐅᓚᐅᕐᒪᖔᖏᑦ ᒪᑐᐃᖅᑕᕕᓃᑦ 2022-
23−ᒥ: 

                        ᓯᒃᑭᑦᑕᖅ 1. ᖃᓄᐃᑦᑑᓂᖏᑦ 

 

 

 
 
 
 
 
 
 

 
 

 

ᒪᕐᕉᖕᓂᒃ ᐅᔾᔨᕆᓗᐊᓚᐅᖅᐳᖓ ᐅᑯᐊ ᓈᓴᐅᑏᑦ ᑕᑯᓪᓗᒋᑦ.  ᓯᕗᓪᓕᖅ, ᑖᒃᑯᐊᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑐᕌᖓᔫᒃ ᐅᓄᕐᓂᖏᑦ ᓇᓕᒧᒌᑲᓴᒃᑑᒃ.  ᐊᐃᑉᐹ, ᐊᕐᕌᒎᒃ ᒪᕐᕉᒃ ᖄᖏᖅᑑᒃ 
ᓈᓴᐅᑎᖏᑦ ᖃᓄᐃᑦᑑᓂᖏᓪᓗ ᐊᔾᔨᒌᐸᓘᒃ.  

ᖃᓄᐃᑦᑑᓂᖏᑦ 22-23 21-22 20-21 
ᓴᖅᑭᑕᕕᓃᑦ ᕿᒥᕐᕈᔭᐅᓂᖏᑦ 16 15 12 
ᓴᖅᑭᑦᑎᔪᒪᓐᖏᓐᓂᖅ ᕿᒥᕐᕈᔭᐅᓂᖓ 4 3 7 
ᐱᔭᕇᕐᕕᒃᓴᖓᑕ 
ᐅᖓᕙᕆᐊᖅᑕᐅᓂᖓᑕ ᕿᒥᕐᕈᔭᐅᓂᖓ 

6 4 3 

ᕿᒥᕐᕈᑎᑦᑎᓂᕐᒧᑦ ᐊᑭᓕᐅᑏᑦ 2 2 1 
ᐃᒻᒥᒨᖓᔪᓂᒃ ᑕᒻᒪᖅᓯᒪᔪᓂᒃ 
ᐋᖅᑭᒋᐊᖅᓯᖁᔨᓂᐅᑉ ᕿᒥᕐᕈᔭᐅᓂᖓ 

0 1 0 

ᐃᒻᒥᒨᖓᔪᑦ ᓯᖁᒥᑕᐅᓂᖏᑕ 
ᖃᐅᔨᒃᑲᐅᑦ 

15 14 13 

ᐃᒻᒥᒨᖔᔪᑦ ᓯᖁᒥᑕᐅᓂᖏᓐᓄᑦ 
ᐅᖃᐱᓘᑏᑦ 

16 8 11 

ᓇᖕᒥᓂᖅ ᖃᐅᔨᓴᐃᓂᕐᒥᒃ 
ᐱᒋᐊᖅᑎᑦᑎᓂᖅ 

1 5 5 

ᐅᖃᐅᓯᖃᕐᕕᒋᖁᔨᓂᖅ 1 0 0 
ᐊᓪᓚᕕᓕᕆᓂᖅ 9 14 10 
ᓴᖅᑭᑕᕕᓃᑦ ᕿᒥᕐᕈᔭᐅᓂᖏᑦ 5 7 2 
ᑲᑎᓪᓗᒋᑦ 75 73 64 

ᓯᒃᑭᑦᑕᖅ 2 ᓇᓗᓇᐃᖅᓯᕗᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᐃᓚᐅᕝᕕᒋᓚᐅᖅᑕᖏᑦ ᑖᒃᑯᓇᓂ 75−ᓂ 
ᒪᑐᐃᖅᑕᕕᓂᕐᓂ 2022-2023−ᒥ: 

                        ᓯᒃᑭᑦᑕᖅ 2. ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᐃᓚᒋᔭᐅᖃᑕᐅᔪᑦ 

 

 

 

 

 

 

 

 

 

 

 

  

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 22-23 21-22 20-21 
ᒪᓕᒐᓕᕆᔨᑦ 20 5 4 
ᐋᓐᓂᐊᖃᕐᓇᓐᖏᑦᑐᓕᕆᔨᑦ 13 20 24 
ᐃᖅᑲᓇᐃᔭᖅᑐᓕᕆᔨᑦ 10 10 4 
ᐃᓕᓐᓂᐊᖅᑐᓕᕆᔨᑦ 7 3 10 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏ 5 4 6 
ᑮᓇᐅᔭᓕᕆᔨᑦ 4 0 2 
ᐃᓄᓕᕆᔩᑦ 2 3 2 
ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᒃᑐᓄᓪᓗ 2 2 2 
ᓄᓇᕗᒻᒥ ᐃᒡᓗᓕᕆᔨᕐᔪᐊᑦ 1 5 1 
ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 
ᓱᕐᕋᖕᓇᖅᑐᓄᓪᓗ ᑲᒥᓴᐃᑦ 

1 0 0 

ᖁᓪᓕᒃᑯᑦ ᐆᒻᒪᖅᑯᑎᓕᕆᔩᑦ 1 0 0 
ᐃᖅᑲᓇᐃᔭᕐᕕᖕᒥ ᐊᑦᑕᓇᔾᔭᐃᖅᓯᒪᓂᖅ 
ᐊᑭᓖᓂᕐᒧᓪᓗ ᑲᒥᓴᐃᑦ 

1 0 1 

ᐃᓕᖅᑯᓯᓕᕆᔨᒃᑯᖅ 0 1 0 
ᐱᕙᓪᓕᐊᔪᓕᕆᓂᖅ 
ᐃᖏᕐᕋᔾᔪᑎᓕᕆᓂᕐᓗ 

0 4 0 

ᓄᓇᕗᒻᒥ ᓂᕈᐊᖅᑐᓕᕆᔩᑦ 0 1 2 
ᐊᕙᑎᓕᕆᔨᒃᑯᑦ 0 2 0 
ᒐᕙᒪᓕᕆᔩᑦ 0 3 1 
ᓱᓕᑦᑎᐊᕐᓂᕐᒧᑦ ᑲᒥᓴᓇ 0 2 0 
ᓄᓇᕗᒻᒥ ᓯᓚᑦᑐᖅᓴᕐᕕᒃ 0 2 1 
ᐅᖃᐅᓯᓕᕆᓂᕐᒧᑦ ᑲᒥᓴᓇ 0 1 1 
ᐱᑕᖃᓐᖏ 5 2 3 
ᐊᓯᖏᑦ 3 3 0 
ᑲᑎᓪᓗᒋᑦ 75 73 64 

2022-23−ᒥ, ᐅᓄᕐᓂᖅᓴᐃᑦ ᑲᒪᒋᔭᐅᔭᕆᐊᓖᑦ ᒪᓕᒐᓕᕆᔨᒃᑯᓐᓂᓐᖔᓚᐅᖅᑐᑦ ᐊᓯᓕᒫᖏᑦ ᑕᑯᓐᓇᖅᖢᒋᑦ.  
ᑕᒪᓐᓇ ᐊᔾᔨᐅᓐᖏᓐᓂᓕᒃ.  ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐅᓄᓛᖑᒡᒍᔫᒐᓗᐊᑦ ᐅᕙᑦᑎᒎᖅᑎᑕᐅᔪᑦ. 

ᐃᓱᒪᒃᑯᓪᓕ, ᐊᔾᔨᐊᓐᖏᑦᑐᖅᓯᐊᕆᔭᕋ ᒪᓕᒐᓕᕆᔨᒃᑯᑦ ᐅᓄᓛᓂᒃ ᑐᒃᓯᕋᕐᕕᐅᓚᐅᕐᒪᑕ 2022-23-ᒥ.  
ᑕᐃᒪᐃᔾᔪᑎᖃᓗᐊᓐᖑᐊᖅᑐᖅ ᐅᓄᓛᖑᓂᖓ ᒪᕐᕈᐃᓐᓈᖕᓄᑦ ᐃᓄᖕᓄᑦ ᑎᑎᕋᑲᑕᒍᑎᒋᔭᐅᓚᐅᕐᒪᑦ.  
ᑕᐃᒪᐃᒃᑲᓐᓂᔾᔮᖅᑐᒃᓴᐅᓐᖏᑦᑐᖅ. 

 
ᓂᓪᓕᐅᑎᖃᖁᔭᐅᓂᖅ 
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ 
ᐅᖃᐅᓯᒃᓴᖃᕐᕕᖃᕈᓐᓇᖅᑐᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᖃᐅᔨᒪᔨᑕᖃᕈᒪᒃᐸᑕ ᖃᓄᖅ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒦᑦᑐᖅ ᑐᑭᖃᕐᒪᖔᖓ.  ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐅᖃᕐᕕᖃᕈᓐᓇᕐᒥᔪᖅ 
ᒪᓕᒐᓕᐅᕐᕕᐅᑉ ᑎᒥᖁᑎᒋᔭᓄᑦ ᐱᖁᔭᒃᓴᑦ ᐱᓪᓗᒋᑦ ᐅᕝᕙᓘᓐᓃᑦ ᐊᑐᐊᒐᓕᕆᓂᕐᒥᒃ ᐱᔪᑦ. 

ᑕᒪᑐᒪᓂ ᐊᕐᕌᒍᒥ, ᐊᑐᐊᒐᒃᓴᓄᑦ ᐅᖃᐅᓯᒃᓴᖅ ᐊᒻᒪ / ᐅᕝᕙᓘᓐᓃᑦ ᖃᐅᔨᒪᔨᑕᕆᔭᐅᓂᖅ 
ᖃᓄᐃᑦᑑᓂᕐᓄᑦ ᐅᑯᓄᖓ ᒐᕙᒪᒃᑯᑦ ᑎᒥᖁᑎᖏᓐᓄᑦ ᑐᕌᖓᓚᐅᖅᑐᑦ: 

 ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᒃᑐᓄᓪᓗ (ᒪᕐᕉᒃ) 
 ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᐅᖃᑕᐅᔪᖅ 
 ᓂᕈᐊᕐᕖᑦ ᑭᒡᓕᖏᓐᓂᒃ ᕿᒥᕐᕈᔩᑦ 
 ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᐊ 
 ᑮᓇᐅᔭᓕᕆᔨᒃᑯᑦ ᐱᓕᕆᕕᐊ 
 ᒪᓕᒐᓕᕆᔨᒃᑯᑦ ᐱᓕᕆᕕᐊ 
 ᐃᓄᐃᑦ ᑎᒥᖁᑖ 

ᐃᓚᖏᑦ ᐅᖃᖃᑎᒋᔭᒃᑲ ᑲᓐᖑᓇᖅᑑᑎᑕᐅᔪᑦ (ᓲᕐᓗ ᐃᓄᒃ ᐊᑕᐅᓯᖅ, ᐅᕝᕙᓘᓐᓃᑦ ᐊᑐᐊᒐᓕᐊᖑᔪᒪᔪᖅ, 
ᐅᕝᕙᓘᓐᓃᑦ ᐱᖁᔭᒃᓴᖅ ᓯᕗᓪᓕᖅᐹᒥᒃ ᑎᑎᕋᖅᑕᖅ), ᑕᐃᒪᐃᓐᓂᖓᓄᓪᓗ ᐃᓗᓕᑯᓘᔭᖏᓐᓂᒃ 
ᐅᖃᐅᓯᖃᔾᔮᓐᖏᖢᖓ. 

2022-23−ᒥ ᐱᔭᕇᖅᑕᐅᓚᐅᖅᑐᑦ ᐱᓇᐃᓗᑕᐅᓚᐅᖅᑐᓪᓗ 
 

ᓱᓕ ᑭᖑᕙᖅᓯᒪᔪᖃᓐᖏᑦᑐᖅ 
ᖁᕕᐊᓱᒃᑐᖓ, ᒫᔾᔨ 31, 2023-ᒥ, ᐃᓱᒪᓕᐅᕈᑎᒋᔭᕆᐊᖃᖅᑕᕗᑦ ᓱᓕ ᑭᖑᕙᖅᓯᒪᔪᖃᓐᖏᑦᑐᖅ.  
ᐃᓱᒪᓕᐅᕈᑎᒋᔭᕆᐊᖃᖅᑕᕗᑦ ᑕᒫᓂ ᐊᑕᐅᓯᕐᒥᑦ ᐱᖓᓱᓄᑦ ᐱᓇᓱᐊᕈᓯᕐᓄᑦ ᑲᒪᒋᖃᑦᑕᖅᑕᕗᑦ 
ᐸᐃᑉᐹᕈᔪᓕᒫᑦ ᐊᑐᕆᐊᖃᖅᑕᕗᑦ ᖃᐃᑕᐅᓯᒪᓕᖅᑎᓪᓗᒋᑦ.  ᑕᐃᒪᐃᓕᖓᕗᒍᑦ ᑎᑎᕋᕐᕕᑦᑎᓐᓂ.  ᐊᓯᖏᑦ 
ᒐᕙᒪᖃᕐᕖᑦ ᑕᖅᑭᒐᓴᖕᓄᑦ ᑭᖑᕙᖅᓯᒪᖃᑦᑕᖅᑐᑦ, ᐃᓛᓐᓂᒃᑯᑦ ᐊᕐᕌᒍᒐᓴᖕᓄᑦ.   

 

ᑲᑎᒪᔨᕋᓛᖑᐃᓐᓇᖅᑐᑦ ᓵᖓᓐᓃᓚᐅᖅᐳᒍᑦ 
ᓯᑎᐱᕆ 26-27, 2022−ᒥ, ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᑲᑎᒪᔨᕋᓛᑦ 
ᓵᖓᓐᓃᓚᐅᖅᐳᖓ.  ᑕᒪᓐᓇ ᓈᓚᖕᓂᖅ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓚᐅᖅᑐᑦ ᐊᒻᒪ 
ᑕᖅᑲᒃᑯᓄᖓ ᑕᑯᓐᓇᖅᑕᑦᑎᐊᓚᐅᖅᖢᑎᒃ.  ᒪᓕᒐᓕᐅᕐᕕᑉ ᐃᑭᐊᖅᑭᕕᖓᒍᑦ ᑕᑯᔭᐅᔪᓐᓇᖅᑐᑦ 
ᑲᑎᒪᔾᔪᑎᕕᓂᖏᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖏᑦ ᑎᑎᖅᑲᑎᒍᑦ ᐱᓚᐅᖅᑕᒃᑲ ᐅᖃᖅᑎᒥᑦ, ᐅᓪᓗᓕᖅᓯᒪᓪᓗᓂ ᓄᕕᐱᕆ 8, 
2022.  ᑎᑎᖅᑲᑎᒍᑦ ᑭᐅᔾᔪᑎᒃᑲ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᑐᑦ ᒫᔾᔨ 6, 2023−ᒥ. 

 

ᕼᐋᒻᓚᒃᑯᑦ ᐱᖁᔭᕐᔪᐊᕐᓂᒃ ᒪᓕᒃᑎᑕᐅᓇᓱᖕᓂᖓᑦ ᑲᑎᒪᔾᔪᑎᓃᑦᑐᓐᓃᖅᑐᖅ 
ᐊᕐᕌᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕆᓚᐅᖅᑕᓐᓂ, ᑎᑎᕋᓚᐅᖅᑐᖓ ᕼᐋᒻᓚᒃᑯᑦ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕆᐊᖃᓕᖅᑎᑕᐅᓇᓱᖕᓂᖏᑦ ᑲᑎᒪᔾᔪᑎᒃᓴᓃᖃᑕᐅᒃᑲᓐᓂᓕᕐᓂᕋᖅᖢᒋᑦ. 

ᐊᕐᕌᒍᓪᓗᐊᖅ ᓈᖕᒪᑦ, ᕼᐋᒻᓚᒃᑯᑦ ᐊᑐᐃᓐᓇᖃᖅᑎᑕᐅᖁᔭᐅᓂᖓᑦ ᑲᑎᒪᔾᔪᑎᓂᑦ ᐲᖅᑕᐅᓯᒪᓕᓚᐅᖅᑐᖅ 
ᐊᒻᒪ ᐆᒻᒪᖅᑎᑕᐅᒃᑲᓐᓂᕐᓂᐊᕐᕕᒃᓴᖓ ᑕᐃᔭᐅᓯᒪᓐᖏᖢᓂ. 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᑲᑎᒪᔨᕋᓛᑦ ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 
2022−ᒥ, ᒐᕙᒪᓕᕆᔨᒃᑯᑦ ᒥᓂᔅᑕᖓᑦᑕ ᑐᖏᓕᐊ ᐅᖃᓚᐅᖅᓯᒪᔪᖅ ᕼᐋᒻᓚᒃᑯᑦ 
ᐊᑐᐃᓐᓇᖃᖅᑎᑕᐅᓇᓱᖕᓂᖓ ᑖᒃᑯᓄᖓ ᒐᕙᒪᒃᑯᓐᓄᑦ ᑲᔪᓯᑎᑕᐅᓐᖏᑦᑐᖅ.  ᐃᖃᓗᐃᑦ ᓄᓇᓕᐸᐅᔭᖓᑦ, 
ᐱᖁᔨᕗᖔᕐᒥᒃ ᑲᔪᓯᑎᑦᑎᓚᐅᖅᑐᑦ ᓄᕕᐱᕆ 9, 2021−ᒥ, ᐃᒻᒪᖄ ᕿᒥᕐᕈᓴᒡᓗᑎᒃ 
ᐱᖁᔭᕐᔪᐊᖅᑎᒎᖃᑕᐅᓂᐊᕐᓂᕐᒥᓂᒃ, ᑕᒪᓐᓇᓗ ᖃᓄᐃᓕᔭᐅᒃᑲᓐᓂᓚᐅᖅᓯᒪᓐᖏᖢᓂ. 

ᐸᓖᓯᒃᑯᑦ ᐱᖁᔭᕐᔪᐊᖓᑕ ᒥᒃᓵᓄᑦ ᓱᓕ ᐅᖃᖃᑎᒋᔭᐅᓚᐅᓐᖏᑦᑐᒍᑦ 
ᑭᖑᓪᓕᕐᒥᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᓐᓂ, ᓇᓗᓇᐃᖅᓯᓚᐅᖅᓯᒪᔪᖓ ᒫᔾᔨ 2022 ᐃᓱᓕᑎᓪᓗᒍ, 
ᐸᓖᓯᒃᑯᑦ ᐱᖁᔭᕐᔪᐊᖓᑕ ᒥᒃᓵᓄᑦ ᓱᓕ ᑎᑎᕋᕐᕕᒐ ᐅᖃᖃᑎᒋᔭᐅᓚᐅᓐᖏᑦᑐᖅ.  ᑎᑎᕋᕐᕕᒐ 
ᐅᖃᖃᑎᒋᔭᐅᓂᐊᕐᓂᕋᖅᑕᐅᓚᐅᖅᓯᒪᔪᖅ, ᐊᑕᐅᓯᖅ ᐱᓗᐊᕐᓗᒍ, ᒪᓕᒐᓕᐅᕐᕕᖕᒥ ᔫᓂ 7, 2021−ᒥ. 
(ᑲᑎᒪᔾᔪᑎᕕᓃᑦ, ᒪᒃᐱᖅᑐᒐᖅ 44). 

ᒪᓕᒐᓕᐅᕐᕕᖕᒥᐅᑕᐃᑦ ᑐᓴᖁᔭᒃᑲ, ᒫᔾᔨ 2023 ᐃᓱᓕᒃᑲᓗᐊᕐᒪᑦ, ᓱᓕ ᑎᑎᕋᕐᕕᒐ 
ᐅᖃᖃᑎᒋᔭᐅᓚᐅᓐᖏᑦᑐᖅ ᐅᖃᖃᑎᒋᔭᐅᓂᐊᓚᐅᖅᓯᒪᒐᓗᐊᖅᖢᑎᒃ.  ᐊᓯᖏᓐᓂᒃ ᐱᔾᔪᑎᖃᖅᖢᑎᒃ 
ᐅᖃᖃᑎᒋᔭᐅᓚᐅᕋᓗᐊᖅᑐᖓ. 

 

ᕿᒥᕐᕈᓇᓚᐅᖅᑐᒍᑦ ᓄᓇᕗᑦ ᒐᕙᒪᒃᑯᑦ ᐃᑭᐊᖅᑭᕕᒃᑰᖅᑎᑦᑎᔾᔪᑎᖏᓐᓂᒃ 
ᑭᖑᓪᓕᕐᒥᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᓐᓂ, ᑎᑎᕋᐅᓯᖃᓚᐅᖅᓯᒪᔪᖓ ᖃᐅᔨᓴᐃᓂᕋᖅᖢᖓ ᓄᓇᕗᑦ 
ᒐᕙᒪᒃᑯᑦ ᑐᓴᐅᒪᔾᔪᑎᓂᒃ ᑕᐅᖅᓰᖃᑎᒌᒍᓐᓇᐅᑎᖏᓐᓂᒃ. 

ᐊᕐᕌᒍᒥ ᐊᓂᒍᖅᑐᒥ, ᖃᐅᔨᓴᐃᓚᐅᕆᕗᖓ ᓄᓇᕗᑦ ᒐᕙᒪᒃᑯᑦ ᐃᑭᐊᖅᑭᕕᒃᑰᕈᓐᓇᐅᑎᖏᓐᓂᒃ, 
ᑕᐅᖅᓰᕕᐅᔪᓐᓇᖅᑐᒥᒃ.  ᒫᔾᔨ 2023 ᐃᓱᓕᑎᓪᓗᒍ, ᓱᓕ ᐃᖅᑲᓇᐃᔮᕆᔭᕋ ᐅᓂᒃᑳᓕᐊᕋ.  
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᖃᖓᑭᐊᖅ ᐅᓂᒃᑳᓕᐊᒃᑲ ᒪᓕᒐᓕᐅᕐᕕᖕᒧᑦ ᓴᖅᑭᓛᕈᒪᔭᒃᑲ. 

ᐸᐃᑉᐹᖁᑎᓂᒃ ᑕᐅᖅᓰᕕᒃ ᐱᓕᕆᐊᕆᓪᓗᒍ ᐱᔭᕆᐊᑐᔪᕈᓗᒃ ᑎᑎᕋᕐᕕᑦᑎᓐᓄᑦ ᐊᒻᒪ ᐊᑐᓂ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᓐᓄᑦ ᑖᔅᓱᒥᖓ ᐊᑐᖃᑦᑕᖅᑐᓄᑦ.  ᖁᔭᓕᕙᒃᑲ ᑕᒪᑐᒥᖓ ᐊᒃᓱᕉᑎᖃᕐᒪᑕ. 

 

ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦᑕ ᖃᕆᓴᐅᔭᖁᑎᖏᑦ ᖁᐱᕐᕆᔭᐅᓚᐅᕐᓂᖏᑦ 
ᔭᓄᐊᕆ 2023−ᖑᑎᓪᓗᒍ, ᓱᓕᒃᑯᑦ ᐆᒻᒪᖅᑯᑎᓕᕆᔨᖏᑦᑕ ᖃᕆᓴᐅᔭᖏᑦ ᖁᐱᕐᕆᔭᐅᓚᐅᖅᓯᒪᔪᑦ.  
ᖃᕆᓴᐅᔭᖏᑦ ᖁᐱᕐᕆᔭᐅᑎᓪᓗᒋᑦ ᐆᒻᒪᖅᑯᑏᑦ ᐅᓗᕆᐊᓇᖅᑐᒧᐊᖅᑕᐅᑐᐃᓐᓇᕆᐊᖃᓚᐅᖅᑐᑦ, ᑭᓯᐊᓂᓗ 
ᐊᖏᖅᑕᐅᓯᒪᓐᖏᑦᑐᒧᑦ ᐱᔭᐅᑐᐃᓐᓇᕆᐊᖃᓚᐅᖅᑐᑦ ᖁᓪᓕᒃᑯᑦ ᐆᒻᒪᖅᑯᑎᖏᓐᓂᒃ ᓂᐅᕕᖅᐸᒃᑐᑦ ᐊᒻᒪ 
ᐃᖅᑲᓇᐃᔭᖅᑎᓄᑦ ᑐᕌᖓᔪᑦ ᑐᓴᐅᒪᔾᔪᑏᑦ. 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ 
ᓇᓗᓇᐃᔭᖅᓯᒪᔪᓂᒃ ᐊᑐᕆᐊᖃᖅᑎᑦᑎᕗᖅ ᒐᕙᒪᒃᑯᑦ ᑎᒥᓐᖑᖅᓯᒪᔭᖏᓐᓂᒃ ᒪᓕᒐᕐᓂᒃ 
ᓯᖁᒥᑦᑎᔪᖃᖅᑎᓪᓗᒍ (ᐅᕝᕙᓘᓐᓃᑦ ᓯᖁᒥᑦᑎᔪᖃᑐᐃᓐᓇᕆᐊᖃᖅᑎᓪᓗᒍ) ᐃᒻᒥᒨᖓᔪᑦ ᑐᓴᐅᒪᔾᔪᑏᑦ 
ᐱᓪᓗᒋᑦ.  ᐅᕙᖓ ᐃᓱᒪᒋᔭᖓᒍᑦ, ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᐱᖁᔭᖅᑎᒍᑦ ᒪᓕᒋᐊᖃᖅᑕᒥᖕᓂᒃ 
ᒪᓕᓚᐅᖅᑐᑦ.  ᖃᐅᔨᒃᑲᖅᑕᐅᑲᐅᑎᒋᓚᐅᖅᓯᒪᔪᖓ, ᐅᖃᖃᑎᒋᓪᓗᒋᓪᓗ ᐱᓕᒻᒪᒃᓯᒪᓪᓚᕆᒃᑐᑦ 

ᖃᕆᓴᐅᔭᓕᕆᔩᑦ, ᐊᐱᖅᑯᑎᒋᔭᕆᐊᖃᖅᑕᒥᓂᒡᓗ ᐊᐱᖅᑯᑎᖃᖅᓗᑎᒃ, ᐊᒻᒪ ᒐᕙᒪᒃᑯᑦ 
ᑎᒥᓐᖑᖅᓯᒪᔭᖏᓐᓂᒃ ᐅᖃᖃᑎᖃᑦᑎᐊᖅᖢᑎᒃ.  ᐅᑯᐊ ᐅᓂᒃᑳᑦ ᑎᑎᕋᖅᑕᐅᓕᖅᑎᓪᓗᒋᑦ, ᓱᓕ 
ᖃᐅᔨᒪᓇᓚᐅᓐᖏᑦᑐᖅ ᐃᒻᒥᒨᖓᔪᑦ ᑐᓴᐅᒪᔾᔪᑏᑦ ᑎᒡᓕᒃᑕᐅᓚᐅᕐᒪᖔᖏᑦ.  ᑐᓴᐅᒪᔾᔪᑏᑦ 
ᖁᓪᓕᒃᑯᓐᓂᓐᖔᖅᑐᑦ ᖃᐃᑕᐅᓚᐅᖅᑐᑦ ᒪᓕᒃᖢᒋᑦ, ᑎᒡᓕᒃᑕᐅᔪᓇᓚᐅᓐᖏᑦᑐᖅ.  

ᓄᓇᕗᑦ ᒐᕙᒪᒃᑯᓕᒫᕌᓗᒃ ᖁᐱᕐᕆᔭᐅᑎᓪᓗᒍ ᓄᕕᐱᕆ 2019−ᒥ, ᓄᓇᕗᑦ ᒐᕙᒪᒃᑯᑦ 
ᖃᐅᔨᒃᑲᖅᑎᑦᑎᓪᓚᕆᓚᐅᖅᓯᒪᓐᖏᑦᑐᑦ ᑲᒥᓴᓇᐅᓚᐅᖅᑐᒥ.  ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑳᓐᑐᕌᒃᑕᐅᓯᒪᔫᑉ 
ᖃᕆᓴᐅᔭᖓ ᖁᐱᕐᕆᔭᐅᖕᒪᑦ ᕕᕗᐊᕆ 2021−ᒥ, ᐃᓕᓴᖅᑎᓄᑦ ᑐᕌᖓᔪᑦ ᑐᓴᐅᒪᔾᔪᑏᑦ 
ᐅᓗᕆᐊᓇᖅᑐᒦᑎᑕᐅᓪᓗᑎᒃ, ᑕᒪᓐᓇ ᖃᓄᐃᓐᓂᐅᓚᐅᖅᑐᖅ ᐱᕙᓪᓕᐊᔪᒃᑯᑦ ᐅᖃᓕᒫᓚᐅᖅᓯᒪᔭᕋ.  
2020-21 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑎᒍᑦ ᑎᑎᕋᓚᐅᖅᑐᖓ (ᒪᒃᐱᖅᑐᒐᖅ 10) “ᐅᓄᖅᑐᐊᓗᖕᓂᒃ ᐊᒻᒪ 
ᐱᔭᐅᓇᓱᒃᑎᓪᓗᒋᑦ ᓄᓇᕗᒻᒥᐅᑦ ᐃᒻᒥᒨᖓᔪᖁᑎᖏᓐᓂᒃ ᐸᐃᑉᐹᓂᒃ, ᐊᒻᒪ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᖃᐅᔨᒃᑲᖅᑕᐅᑲᐅᑎᒋᓐᖏᑎᓪᓗᒍ, ᑕᐃᒪ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ 
ᐊᑲᐅᓐᖏᓕᐅᕈᑎᑕᖃᖅᐳᖅ. ᐅᕝᕙᓘᓐᓃᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑕ ᑐᑭᓯᐅᒪᓂᖓ ᑕᒻᒪᖅᓯᒪᕗᖅ.”   

ᐃᒡᓗᖔᖓᒍᑦ ᑕᑯᓐᓇᖅᖢᒍ, ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᔭᓄᐊᕆ 2023−ᒥ ᐊᑐᓚᐅᖅᑕᖏᑦ 
ᒪᓕᑦᑎᐊᖅᓯᒪᕗᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ. 

 

ᐸᓯᔭᒃᓴᓐᖑᖅᑎᑦᑎᓂᖅ ᐊᔪᕐᓇᑲᓴᒻᒪᕆᒃᑐᖅ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ 
ᐃᓗᐊᓃᑦᑐᖅ ᓈᓴᐅᑎᓕᒃ 59 ᐅᖃᖅᓯᒪᕗᖅ ᐱᖁᔭᕐᔪᐊᕐᒥᒃ ᓯᖁᒥᑦᑎᔪᑦ, ᒥᑭᓐᓂᖅᓴᑎᒍᑦ 
ᐸᓯᔭᒃᓴᓐᖑᖅᑎᑕᐅᔪᓐᓇᖅᐳᖅ ᑭᓇᑐᐃᓐᓇᖅ ᖃᐅᔨᒪᓪᓗᓂ ᓯᖁᒥᑦᑎᔪᖅ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒥᒃ, 
ᐅᕝᕙᓘᓐᓃᑦ ᐱᔮᖅᑯᒧᑦ ᐸᕝᕕᓴᐃᔪᖅ ᑎᑎᕋᕐᕕᑦᑕ ᑲᒪᒋᔭᖏᓐᓂᒃ. 

ᑖᒃᑯᑎᒎᓇᖅ ᐸᓯᔭᒃᓴᓐᖑᖅᑎᑦᑎᔪᖃᓚᐅᖅᓯᒪᓐᖏᑦᑐᖅ. 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐊᑕᐅᓯᕐᒥᒃ ᐸᓯᔭᒃᓴᓐᖑᖅᑎᑕᐅᔪᖃᓪᓗᐊᓚᐅᖅᑐᖅ, 
ᐃᓱᒪᒃᓴᖅᓯᐅᕈᑕᐅᓗᓂ.  ᐱᖁᔭᕐᔪᐊᕐᒥᒃ ᓯᖁᒥᑦᑎᔪᖃᓚᐅᖅᑐᖅ. 

ᒪᒥᐊᓇᖅᑑᒐᓗᐊᖅ, ᑕᒪᒃᑮᒃ ᐸᓖᓯᒃᑯᑦ ᐊᒻᒪ ᑲᓇᑕᒥ ᐸᓯᔭᒃᓴᓐᖑᖅᑎᑦᑎᔩᑦ ᐃᓱᒪᖃᓚᐅᕐᒪᑕ ᑕᒪᓐᓇ 
ᖃᐅᔨᓴᖅᑕᐅᒃᐸᑦ (ᐸᓖᓯᒃᑯᑦ) ᐅᕝᕙᓘᓐᓃᑦ ᐸᓯᔭᒃᓴᓐᖑᖅᑎᑦᑎᓂᖅ (ᑲᓇᑕᒥ ᐸᓯᔭᒃᓴᓐᖑᖅᑎᑦᑎᔩᑦ) 
ᐱᔭᒃᓴᒥᑕ ᐃᓗᐊᒎᕐᒪᖔᖓ ᓇᓗᓚᐅᕐᒪᑕ. 

ᖃᐅᔨᓴᐃᓂᖅ ᐸᓯᔭᒃᓴᓐᖑᖅᑎᑦᑎᓂᕐᓗ ᐅᑭᐅᖅᑕᖅᑐᒥ ᓯᖁᒥᑦᑎᔪᓂᒃ ᐊᐅᓚᑕᐅᒡᒍᔪᖅ ᓄᓇᕗᑦ ᒐᕙᒪᒃᑯᑦ 
ᒪᓕᒐᓕᕆᔨᖏᓐᓄᑦ.  ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᐱᖁᔭᕐᔪᐊᖓᑕ ᓯᖁᒥᑕᐅᓂᖓ 
ᐊᑐᖅᑕᐅᒡᒍᕗᖅ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒧᑦ ᐅᕝᕙᓘᓐᓃᑦ ᑳᓐᑐᕌᒃᑕᐅᓯᒪᔪᒧᑦ.  ᓄᓇᕗᑦ 
ᒐᕙᒪᒃᑯᑦ ᒪᓕᒐᓕᕆᔨᖏᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒦᖏᓐᓇᐅᔭᒡᒍᔪᑦ. 

ᓇᐃᒡᓕᑎᖅᖢᒍ, ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᐱᖁᔭᕐᔪᐊᖓ ᓯᖁᒥᑕᐅᑎᓪᓗᒍ 
ᖃᐅᔨᓴᐃᔨᒃᓴᖅᑕᖃᓐᖏᑦᑐᖅ ᐸᓯᔭᒃᓴᓐᖑᖅᑎᑦᑎᔨᑕᖃᓐᖏᑦᑐᕐᓘᓐᓃᑦ.  ᐱᑕᖃᕋᓗᐊᖅᐸᑦ ᐅᓄᓛᖅ 
ᐊᑭᓖᔭᐅᓇᔭᖅᑐᖅ ($5,000) ᒥᑭᓗᐊᕐᓂᖓᓄᑦ ᐱᓕᕆᐊᖑᒐᓗᐊᖅᐸᑦ ᓱᕙᓕᑭᐊᖅ.  ᓈᓴᐅᑎᓕᒃ 59, 
ᒫᓐᓇ ᑎᑎᕋᖅᓯᒪᓂᖓ ᒪᓕᒃᖢᒍ, ᐅᓗᕆᐊᖅᓵᕈᑎᑐᐃᓐᓇᖅ ᓱᓇᑕᖃᓐᖏᑦᑐᒧᑦ.  ᑕᐃᒪᐃᑦᑐᒥᒃ 
ᑕᑯᔪᒥᓇᕐᓇᓐᖏᑦᑐᖅ.  ᑕᒪᓐᓇ ᐅᖃᐅᓯᕆᔭᕋ ᒪᓕᒐᓕᐅᕐᕕᖕᒧᑦ, ᒪᓕᒐᖅᑎᒍᑦ ᑭᐅᔭᐅᔭᕆᐊᖃᕋᓱᒋᒐᒃᑯ. 

2022-23−ᒥ ᕿᒥᕐᕈᓂᕐᒧᑦ ᐅᓂᒃᑳᑦ 
ᑎᑎᕋᕐᕕᑦᑎᓐᓂᓐᖔᖅᑐᑦ ᑕᑯᒃᓴᐅᓛᖑᕙᒃᐳᑦ ᐃᓱᒪᓕᐅᕈᑕᐅᕌᓂᒃᑐᑦ, ᑕᐃᔭᐅᒡᒍᔪᑦ ᕿᒥᕐᕈᓂᕐᒧᑦ ᐅᓂᒃᑳᑦ. 

ᓲᕐᓗ ᐃᖅᑲᖅᑐᐃᕕᖕᒥ ᐃᖅᑲᖅᑐᐃᔨᑎᑐᑦ, ᕿᒥᕐᕈᓂᕐᒧᑦ ᐅᓂᒃᑳᑦ ᓇᓗᓇᐃᔭᐃᖃᑦᑕᖅᐳᑦ ᒪᓕᒐᑦ 
ᑐᓐᖓᕕᖏᑦ ᐊᒻᒪ ᐊᑐᖅᑕᐅᕙᒃᖢᑎᒃ ᓱᓕᔪᓂᒃ ᑐᓐᖓᕕᖃᖅᖢᑎᒃ.  ᐋᖅᑭᒃᓱᐃᔾᔪᑕᐅᕙᒃᐳᑦ 
ᓴᐅᓂᕆᔭᐅᓂᐊᖅᑐᓂᒃ ᓯᕗᓂᒃᓴᒥ ᒪᓕᒃᑕᐅᖃᑦᑕᕐᓂᐊᖅᑐᓂᒃ ᐃᓱᒪᓕᐅᕆᐊᖃᖅᑐᖃᖅᑎᓪᓗᒍ, ᐊᒻᒪ 
ᓄᓇᕗᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᒪᓕᒃᑕᐅᖁᓇᖅᖢᑎᒃ.  ᕿᒥᕐᕈᓂᕐᒧᑦ ᐅᓂᒃᑳᑦ 
ᐃᓗᓕᓕᒫᖏᓐᓂᒃ ᕿᒥᕐᕈᓇᒍᒪᒍᕕᑦ ᐊᑐᐃᓐᓇᐅᕗᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᐅᑉ ᐃᑭᐊᖅᑭᕕᒃᑰᕈᑎᖏᑦᑎᒍᑦ (atipp-nu.ca) ᐊᒻᒪ ᐊᑐᐃᓐᓇᐅᒋᓪᓗᑎᒃ ᑲᓇᑕᒥ ᒪᓕᒐᖅᑎᒍᑦ 
ᑐᓴᐅᒪᔾᔪᑎᓕᕆᕕᖓᑕ ᐃᑭᐊᖅᑭᕕᖓᒍᑦ (canlii.org).  

2022-23−ᒥ 26−ᖑᓚᐅᖅᐳᑦ ᕿᒥᕐᕈᓂᕐᒧᑦ ᐅᓂᒃᑳᑦ.  2021-22−ᒥ 21−ᖑᓚᐅᖅᑐᑦ ᐊᒻᒪ 2020-21-ᒥ 
27−ᖑᓚᐅᖅᖢᑎᒃ. 

ᑕᑯᔭᒃᓴᖅ 3 ᓇᓗᓇᐃᖅᓯᕗᖅ ᖃᔅᓯᐅᓚᐅᕐᒪᖔᖏᑦ ᕿᒥᕐᕈᓂᕐᒧᑦ ᐅᓂᒃᑳᓕᐊᕕᓃᑦ ᐊᕐᕌᒍᑕᒫᖅ ᐊᕐᕌᒍᑦ 
ᖁᓕᑦ ᐊᑐᖅᑕᐅᓪᓗᑎᒃ. 

 

 

 
 

 

 
 
 
 
 
  

ᑮᓇᐅᔭᓕᕆᓐᓇᐅᑉ 
ᐊᕐᕌᒍᐊ 

ᐅᓂᒃᑳᓕᐊᑦ 

2022-23 26 
2021-22 21 
2020-21 27 
2019-20 19 
2018-19 6 
2017-18 27 
2016-17 18 
2015-16 7 
2014-15 10 
2013-14 5 

ᐊᖏᓂᖅᐹᖑᓚᐅᖅᑐᑦ ᕿᒥᕐᕈᓂᕐᒧᑦ ᐅᓂᒃᑳᑦ 
ᒪᓕᒐᓕᐅᕐᕕᒃ ᓵᖁᓕᕐᒥᔭᕋ ᑕᓪᓕᒪᓄᑦ ᕿᒥᕐᕈᓂᕐᒧᑦ ᐅᓂᒃᑳᓄᑦ ᐊᖏᓂᖅᐹᓄᑦ.  ᑖᒃᑯᐊ ᐊᖏᓂᖅᐹᖑᕗᑦ 
ᒪᓕᒐᕐᓂᐊᕐᓂᐅᑉ ᒥᒃᓵᓅᖓᔪᓂᒃ ᓴᖅᑭᑦᑎᖕᒪᑕ, ᐅᕝᕙᓘᓐᓃᑦ ᓴᖅᑭᑦᑎᖕᒪᑕ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒧᓪᓗ ᐱᖁᔭᕐᔪᐊᑉ ᐊᐅᓚᑕᐅᔾᔪᓯᖏᓐᓂᒃ. 

ᕿᒥᕐᕈᓂᕐᒧᑦ ᐅᓂᒃᑳᖅ 23-239 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᐊ (Re), 2023 NUIPC 6 (CanLII) 

18 ᑕᖅᑮᑦ ᐊᓂᒍᖅᓯᒪᔪᓂ, ᓘᒃᑖᖑᓂᓂ ᐊᑐᓐᖏᖢᓂᐅᒃ, ᓘᒃᑖᖅ ᐅᖃᐱᓗᒃᑑᑉ ᐸᐃᑉᐹᖁᑎᖏᑦ 
ᕿᒥᕐᕈᓇᓚᐅᖅᑕᖏᑦ.  ᓘᒃᑖᑉ ᑳᓐᑐᕌᖓ ᓄᖅᑲᖅᑎᑕᐅᑲᐅᑎᒋᓚᐅᖅᑐᖅ.  ᐅᖃᐱᓗᓚᐅᖅᑐᖅ ᐃᒻᒥᒨᖓᔪᑦ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ ᒪᓕᒐᖏᓐᓂᒃ ᓯᕿᒥᑦᑎᓂᕋᖅᖢᓂ ᐅᖃᐱᓗᓚᐅᖅᓯᒪᔪᖅ, ᐊᒻᒪ ᓘᒃᑖᑉ 
ᐊᑎᖓᓂᒃ ᐱᔪᒪᓪᓗᓂ ᐸᓯᔭᒃᓴᓐᖑᖁᓪᓗᓂᐅᒡᓗ. ᑲᒥᓴᓇ ᓇᓗᓇᐃᖅᓯᓚᐅᖅᑐᖅ ᐃᒻᒥᒨᖓᔪᑦ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ ᒪᓕᒐᖓᓐᓂᒃ ᓯᖁᒥᑦᑎᓂᕋᐃᓪᓗᓂ, ᐊᒻᒪ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐋᖅᑭᒃᓯᓯᒪᕙᒌᓐᖏᓗᐊᖅᖢᑎᒃ ᕿᒥᕐᕈᓇᒃᑕᐅᔪᓐᓇᔾᔮᓐᖏᒻᒪᑕ ᐸᐃᑉᐹᑦ 
ᑕᐃᒫᑐᐃᓐᓇᖅ, ᐅᓄᓗᐊᖅᑐᓪᓗ ᑕᑯᔭᐅᑐᐃᓐᓇᖃᑦᑕᕆᐊᖃᕐᓂᖏᑦ.  ᑲᒥᓴᓇ ᓘᒃᑖᑉ ᐊᑎᖓᓂᒃ 
ᑕᐃᓯᔪᒪᓚᐅᓐᖏᑦᑐᖅ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒪᓕᒐᓕᕆᔨᓂᒃ 
ᐅᖃᖃᑎᖃᓚᐅᕐᓗᑎᒃ, ᐸᓯᔭᒃᓴᓐᖑᖅᑎᑦᑎᓂᕐᒥᒃ ᐃᓱᒪᒃᓴᖅᓯᐅᕈᑎᖃᖁᓪᓗᒋᑦ. 

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖑᕙ? ᑕᐃᒪᓐᖓᓕᒫᖅ ᐱᔪᓐᓇᕐᓂᖅᑖᖅᑎᑕᐅᓯᒪᓐᖏᑦᑐᑦ 
ᕿᒥᕐᕈᓇᑐᐃᓐᓇᕆᐊᖃᖅᐳᑦ ᐃᓅᑉ ᑎᑎᖅᑲᖁᑎᖏᓐᓂᒃ.  ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐋᖅᑭᒃᓱᐃᓯᒪᕙᒌᓚᐅᓐᖏᑦᑐᑦ ᑕᐃᒫᑐᐃᓐᓇᖅ ᐱᔭᐅᖃᑦᑕᖁᓐᖏᓪᓗᒋᑦ.  ᓄᓇᕗᒻᒥᐅᑦ 
ᐃᒻᒥᒨᖓᔪᖁᑎᒥᖕᓂᒃ ᐸᐃᑉᐹᓂᒃ ᐸᐸᑕᐅᑦᑎᐊᖁᔨᔪᑦ, ᐊᑑᑎᒋᓂᐊᖅᑐᑐᐃᓐᓇᕐᓄᓪᓗ 
ᐊᑐᖅᑕᐅᖃᑦᑕᖁᓪᓗᒋᑦ. 

 

ᕿᒥᕐᕈᓂᕐᒧᑦ ᐅᓂᒃᑳᖅ 22-227 
ᐃᓄᓕᕆᔨᒃᑯᑦ ᐱᓕᕆᕕᐊ (Re), 2022 NUIPC 18 (CanLII) 

ᑐᒃᓯᕋᐅᓯᐅᖅᑐᖅ ᓴᖅᑭᑦᑎᖁᔨᓚᐅᖅᓯᒪᔪᖅ ᑕᒻᒪᖅᓯᒪᔪᖅᓯᐅᖅᑕᕕᓂᐅᑉ ᐅᓂᒃᑳᖏᓐᓂᒃ 
ᑲᒪᒋᔭᐅᖁᔭᐅᓚᐅᖅᓯᒪᔪᒥᒃ ᐃᓄᓕᕆᔨᒃᑯᑦ ᐱᓕᕆᕕᐊᓄᑦ, ᑮᓇᐅᔭᑦ ᐊᑐᕐᓂᕐᓗᒃᑕᐅᓂᕋᖅᑕᐅᓪᓗᑎᒃ  

ᒐᕙᒪᐅᓐᖏᑦᑐᓄᑦ ᐱᔨᑦᑎᖅᑎᓄᑦ.  ᐃᓄᓕᕆᔨᒃᑯᑦ ᐅᖃᖃᑎᖃᓚᐅᖅᑐᑦ ᐸᓖᓯᒃᑯᓐᓂᒃ, ᐊᒻᒪ 
ᓴᖅᑭᑦᑎᔪᒪᓐᖏᖢᑎᒃ ᐅᓂᒃᑳᓂᒃ, ᖃᐅᔨᓴᖅᑕᐅᔪᒥᒎᖅ ᐱᔾᔪᑎᖃᕐᒪᑦ ᐊᒻᒪ ᓴᖅᑭᑕᐅᒐᓗᐊᖅᐸᑕ 
ᖃᐅᔨᓴᕐᓂᖓᑦ ᐋᖅᑭᑦᑎᐊᖅᓯᒪᔪᓃᓪᖤᕐᓂᐊᕐᒪᑦ.  ᑲᒥᓴᓇ ᐃᓱᒪᓕᐅᓚᐅᖅᑐᖅ ᑕᒻᒪᖅᓯᒪᔪᖅᓯᐅᕐᓂᕐᒧᑦ 
ᐅᓂᒃᑳᑦ ᓴᖅᑭᑕᐅᖁᓐᖏᖢᓂᒋᑦ.  ᐸᓖᓯᒃᑯᑦ ᖃᐅᔨᓴᕐᓂᖓᑦ ᐊᑲᐅᓐᖏᑦᑐᒨᖅᑎᑦᑎᑐᐃᓐᓇᕆᐊᓕᒃ ᐅᓂᒃᑳᑦ 
ᓴᖅᑭᑕᐅᒐᓗᐊᖅᐸᑕ.  

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖑᕙ? ᑐᓴᐅᒪᔾᔪᑎᓂᒃ ᑐᒃᓯᕌᖃᕐᓂᖅ ᐸᓖᓯᒃᑯᑦ ᖃᐅᔨᓴᐃᓂᖓᓂᒃ 
ᐊᒃᑐᐃᓂᖃᕆᐊᖃᓐᖏᓚᖅ.  ᑕᐃᒫᑐᐃᓐᓇᖅ, ᓄᓇᕗᑦ ᒐᕙᒪᒃᑯᑦ ᓵᑕᒃᓴᐅᓪᓗᐊᖅᑐᑦ ᖃᓄᐃᓕᑎᑦᑎᒍᑎᒃ, 
ᐊᒻᒪ ᐸᓖᓯᒃᑯᑦ ᖃᐅᔨᓴᕐᓂᖃᕐᓂᖏᑦ ᐱᔾᔪᑎᒋᓪᓗᒋᑦ ᐊᒃᑐᖅᑕᐅᓐᖏᑦᑑᔾᔪᑕᐅᔭᕆᐊᖃᓐᖏᑦᑐᖅ.  ᑕᒪᓐᓇ 
ᐸᓖᓯᒃᑯᓐᓄᑦ ᖃᐅᔨᓴᖅᑕᐅᓕᖅᑐᖅ ᐱᖓᓲᔪᖅᑐᓄᑦ ᐅᑭᐅᓄᑦ. 

 

ᕿᒥᕐᕈᓂᕐᒧᑦ ᐅᓂᒃᑳᖅ 22-220 
ᐃᓕᓐᓂᐊᖅᑐᓕᕆᔨᒃᑯᑦ (Re), 2022 NUIPC 11 (CanLII) 

ᑐᒃᓯᕋᐅᓯᐅᖅᑐᖅ ᐸᐃᑉᐹᓂᒃ ᖃᓄᐃᑦᑑᓂᖏᑦ ᓇᓗᓇᐃᑦᑎᐊᖅᖢᓂᒋᑦ ᑐᒃᓯᕌᖃᓚᐅᖅᑐᖅ 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖓᓐᓂᑦ.  ᐃᓕᓐᓂᐊᖅᑐᓕᕆᔨᒃᑯᑦ ᓇᓗᓇᐃᖅᓯᓪᓚᕆᓚᐅᖅᓯᒪᓐᖏᑦᑐᑦ 
ᑐᒃᓯᕋᐅᒻᒥᒃ ᑐᓂᔭᐅᓚᐅᕐᓂᕐᒥᓂᒃ.  ᐱᖓᓲᔪᖅᑐᑦ ᑕᖅᑭᑦ ᓈᕗᑦ ᓱᓕ ᑕᒪᓐᓇ 
ᐱᓕᕆᐊᕆᔭᐅᒋᐊᓚᐅᓐᖏᖢᓂ.  ᑲᒥᓴᓇ ᓇᓗᓇᐃᖅᓯᕗᖅ ᑐᓂᓯᔪᒪᓐᖏᓐᓂᕐᒥᒃ ᐱᔾᔪᑎᒃᓴᖃᓐᖏᖢᑎᒃ.  
ᑲᒥᓴᓇ ᐊᑐᓕᖁᔭᓕᐅᖅᐳᖅ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊ ᑐᒃᓯᕌᖃᓚᐅᖅᑐᒧᑦ ᑭᐅᖁᓪᓗᒋᑦ 
ᐃᓱᓕᑦᑕᕐᕕᐊ ᖄᖏᓚᐅᓐᖏᓐᓂᖓᓂ. 

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖑᕙ? ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊ 
ᐱᔭᕐᓂᓐᖏᑦᑐᖅᓯᐅᖅᓯᒪᕗᑦ ᐱᔭᒃᓴᖅᑖᕆᓯᒪᔭᒥᖕᓂᒃ ᑐᓴᐅᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅᑎᒍᑦ.  ᑕᕝᕙ ᑖᓐᓇ ᐆᒃᑑᑎᒃᓴᑦᑎᐊᕙᐅᕗᖅ. 

ᐊᑐᓕᖁᔭᓕᐊᑦ ᐊᖏᖅᑕᐅᓚᐅᓐᖏᑦᑐᑦ 
ᑐᓴᐅᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ 
ᐃᓗᐊᓃᑦᑐᖅ ᓈᓴᐅᑎᓕᒃ 68(1) ᐅᖃᖅᓯᒪᕗᖅ ᕿᒥᕐᕈᓂᓐᓄᑦ ᐅᓂᒃᑳᑦ ᐊᔾᔨᖏᓐᓂᒃ 
ᑐᓂᓯᖃᑦᑕᕆᐊᖃᖅᖢᖓ ᒪᓕᒐᓕᐅᕐᕕᖕᒧᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑕ ᓂᐊᖁᖓ ᐊᖏᓐᖏᑉᐸᑦ 
ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓂᒃ. 

ᑐᓴᐅᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ 
ᐅᖃᖅᓯᒪᕗᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑕ ᓂᐊᖁᐊ (ᒥᓂᔅᑕᐅᒡᒍᔪᖅ) ᕿᒥᕐᕈᓂᕐᒧᑦ ᐅᓂᒃᑳᓕᐊᕕᓂᕐᓄᑦ 
ᑭᐅᔭᕆᐊᖃᖅᑎᑕᐅᓪᓗᑎᒃ.  ᑖᓐᓇ ᓂᐊᖁᐊ ᑲᒥᓴᓇᐅᕐ ᐊᑐᓕᖁᔭᖏᓐᓂᒃ ᐊᖏᖅᓯᒋᐊᑐᓐᖏᑦᑐᖅ.  ᑖᓐᓇ 
ᓂᐊᖁᕆᔭᐅᔪᖅ ᖃᓄᐃᑦᑐᑐᐃᓐᓇᕐᓂᒃ ᓈᒻᒪᒐᓱᒋᔭᒥᓂᒃ ᐃᓱᒪᓕᐅᕈᑎᖃᕈᓐᓇᖅᑐᖅ.  ᒥᓂᔅᑕᐅᑉ 
ᑭᐅᔾᔪᑎᖏᑦ ᓴᖅᑭᑕᐅᔪᐃᓐᓇᐅᖃᑦᑕᖅᑐᑦ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᐅᑉ ᐃᑭᐊᖅᑭᕕᖁᑎᖓᒍᑦ. 

ᐊᕐᕌᒍ ᐊᓂᒍᖅᑐᒥ, ᐊᑐᓕᖁᔭᓕᐊᒃᑲ ᑎᓴᒪᐃᖅᓱᖅᖢᑎᒃ ᐃᓘᓐᓇᖏᑦ ᐊᖏᖅᑕᐅᓚᐅᓐᖏᑦᑐᑦ.  
ᑖᒃᑯᓇᓐᖓᑦ ᑎᓴᒪᓂᑦ, ᒪᕐᕉᒃ, ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕕᐊ ᑭᐅᓪᓚᕆᓚᐅᓐᖏᖢᓂ − 
ᓇᓗᓇᐃᖅᓯᔪᓐᓇᓐᖏᑦᑐᖓ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕕᐊ ᐊᑐᓕᖁᔭᓕᐊᓐᓂᒃ ᐊᖏᖅᓯᓚᐅᕐᒪᖔᑦ 
ᐅᕝᕙᓘᓐᓃᑦ ᐋᒃᑳᓚᐅᕐᒪᖔᖏᑦ.  ᑕᐃᒪᐃᑦᑐᑦ ᑭᐅᔾᔪᑏᑦ ᐃᑲᔫᑎᖃᔮᓐᖏᑦᑐᑦ ᑐᒃᓯᕋᐅᓯᐅᖅᑐᓄᑦ, 
ᑎᑎᕋᕐᕕᑦᑎᓐᓄᑦ ᐊᒻᒪ ᒪᓕᒐᓕᐅᕐᕕᖕᒧᑦ. 

 

ᕿᒥᕐᕈᓂᕐᒧᑦ ᐅᓂᒃᑳᖅ 23-235 
ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᓱᕐᕋᖕᓇᖅᑐᓕᕆᓂᕐᒧᓪᓗ ᑲᒥᓴᐃᑦ (Re), 2023 NUIPC 2 (CanLII) 

ᑐᒃᓯᕌᓕᒃ ᐱᔪᒪᓚᐅᖅᓯᒪᔪᖅ ᑎᑎᖅᑲᖁᑎᓂᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᓱᕐᕋᖕᓇᖅᑐᓕᕆᓂᕐᒧᓪᓗ 
ᑲᒥᓴᒃᑯᓐᓂᑦ, ᐊᑭᓖᕆᐊᓕᖕᒥᓂᒡᓗ ᐊᑭᓖᓪᓗᓂ.  ᑕᐃᒃᑯᐊ ᑐᒃᓯᕌᖏᑦ ᑎᑎᖅᑲᖁᑎᑲᓪᓚᐅᓚᐅᖅᑐᑦ 
ᑕᓪᓕᒪᓄᑦ ᐊᕐᕌᒍᓄᑦ ᐋᖅᑭᒃᓯᒪᓪᓗᑎᒃ.  ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᓱᕐᕋᖕᓇᖅᑐᓕᕆᓂᕐᒧᓪᓗ ᑲᒥᓴᒃᑯᑦ 
ᐃᓱᓕᑦᑕᕐᕕᖓᑦ ᑎᑭᒃᑲᓗᐊᕌᖓᑦ ᐅᖓᕙᕆᐊᖅᓯᖃᑦᑕᓚᐅᖅᑐᑦ ᐊᑕᐅᓯᐊᕐᓇᑎᒃ.  ᓯᕗᓪᓕᖅᐹᖅ ᑐᒃᓯᕌᖓ 
ᑐᓂᔭᐅᓚᐅᖅᑐᖅ ᐅᓪᓗᑦ 267 ᑕᐃᒪᓐᖓᓂᑦ ᐊᑭᓖᓚᐅᖅᑎᓪᓗᒍ, ᐅᓪᓗᓕᓪᓚᕆᒃᓯᒪᓐᖏᖢᑎᒡᓗ 
ᐊᒥᐊᒃᑯᖏᑦ ᖃᖓ ᑐᓂᔭᐅᓛᕐᒪᖔᖏᑦ.  ᑲᒥᓴᓇ ᐅᖓᕙᕆᐊᖅᑎᑦᑎᖃᑦᑕᕐᓂᖏᓐᓂᒃ 
ᐱᔾᔪᑎᒃᓴᖃᑦᑎᐊᓐᖏᓐᓂᕋᓚᐅᖅᑕᖏᑦ ᐊᒻᒪ ᐊᑐᓕᖁᔭᓕᐅᖅᖢᓂ ᓱᒃᑲᓂᖅᓴᒃᑯᑦ ᑐᓂᓯᖃᑦᑕᖁᓪᓗᒋᑦ 
ᑐᒃᓯᕋᕐᕕᐅᔭᕌᖓᒥᒃ.   

ᒥᓂᔅᑕᐅᑉ ᑭᒡᒍᑖ: ᐊᑐᓕᖁᔭᐃᑦ ᐃᓱᒪᒃᓴᖅᓯᐅᕈᑕᐅᖃᑦᑕᖅᑐᑦ, ᑕᐃᒪᐃᒃᑲᓗᐊᖅᑎᓪᓗᒍᓗ 
ᐊᖏᖅᑕᐅᔪᐃᓐᓇᐅᕙᓐᖏᑦᑐᑦ. 

ᕿᒥᕐᕈᓂᕐᒧᑦ ᐅᓂᒃᑳᖅ 22-232 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐱᓕᕆᕕᐊ (Re), 2022 NUIPC 23 (CanLII) 

ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᑐᖅ 15−ᓄᑦ ᐊᒡᒍᖅᑐᖅᓯᒪᔪᓂᒃ ᑎᑎᖅᑲᖁᑎᓂᒃ ᐱᔪᒪᓪᓗᓂ 
ᐱᔾᔪᑎᓕᖕᓂᒃ ᒐᕙᒪᒃᑯᑦ ᑳᓐᑐᕌᒃᑎᑦᑎᓯᒪᓂᖏᓐᓂᒃ.  ᑖᒃᑯᐊ ᑳᓐᑐᕌᑦ ᓴᖅᑭᑕᐅᓚᐅᖅᓯᒪᔪᑦ ᓄᓇᓕᖕᓂ 
ᒐᕙᒪᒃᑯᓂᓪᓗ ᐱᔨᑦᑎᖅᑎᓄᑦ ᑲᑉᐸᓂᐅᔪᒧᑦ.  ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐃᓚᖏᓐᓂᒃ 
ᑎᑎᖅᑲᖁᑎᓂᒃ ᑐᓂᓯᓚᐅᖅᑐᑦ, ᐃᒻᒥᒨᖓᔪᑦ ᑐᓴᐅᒪᔾᔪᑏᑦ (ᓈᓴᐅᑎᓕᒃ 23) ᐲᔭᖅᑕᐅᓯᒪᓪᓗᑎᒃ ᐊᒻᒪ 
ᑲᓐᖑᓇᖅᑑᑎᑕᐅᔭᕆᐊᓖᑦ ᑐᓴᐅᒪᔾᔪᑏᑦ (ᓈᓴᐅᑎᓕᒃ 24).  ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 
ᐅᖃᓚᐅᖅᑐᑦ 15−ᖑᑎᓪᓗᒋᑦ ᑖᒃᑯᓇᓐᖔᖅᑐᑦ 7 ᐱᓯᒪᓐᖏᓐᓂᕋᖅᖢᓂᒋᑦ, ᓄᑖᓂᒡᓗ ᑎᑎᕋᕈᒪᓐᖏᖢᑎᒃ.  
ᒪᕐᕈᐃᖕᓄᑦ, ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐅᖃᖃᑎᖃᕐᓂᕋᐃᔪᑦ ᓱᓕ ᒐᕙᒪᒃᑯᑦ ᓯᓚᑖᓃᑦᑐᓂᒃ.  
ᑐᒃᓯᕋᐅᓯᐅᖅᑐᑦ ᑕᒪᑐᒥᖓ ᕿᒥᕐᕈᓇᒃᑕᐅᖁᔨᓚᐅᖅᑐᖅ.  ᑲᒥᓴᓇ ᓇᓗᓇᐃᖅᓯᕗᖅ ᑖᒃᑯᐊ ᓄᓇᓕᖕᓂ 
ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᑕᒻᒪᓚᐅᓐᖏᓐᓂᖏᓐᓂᒃ ᒐᕙᒪᒃᑯᑦ ᓯᓚᑖᓃᑦᑐᒥᒃ ᖃᐅᔨᒃᑲᐃᓯᒪᓂᖏᓐᓂᒃ.  
ᑲᒥᓴᓇ ᓇᓗᓇᐃᖅᓯᓚᐅᕐᒥᔪᖅ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᑕᒻᒪᓚᐅᓐᖏᓐᓂᖏᓐᓂᒃ 
ᐊᑐᓕᖅᑎᑦᑎᑎᓪᓗᒋᑦ ᓈᓴᐅᑎᓕᒃ 23−ᒥᒃ, ᐊᑕᐅᓯᖅ ᒥᑭᔪᕈᓗᒃ ᐃᓚᐅᓐᖏᖢᓂ, ᑖᓐᓇ 
ᐃᓚᒋᔭᐅᖃᑕᐅᓚᐅᓐᖏᒻᒪᑦ ᓈᓴᐅᑎᓕᒃ 24−ᒧᑦ.  ᓱᓕᔪᕐᓇᐅᑎᑕᖃᓐᖏᓗᐊᖅᑐᖅ ᐃᓚᖏᓐᓂᒃ 
ᐋᖅᑭᒋᐊᖅᓯᒪᔪᓂᒃ ᑐᓴᐅᒪᔾᔪᑎᓂᒃ ᐱᑕᖃᕐᒪᖔᖓ ᐊᑲᐅᓐᖏᓕᐅᕈᑕᐅᓕᑐᐃᓐᓇᕆᐊᖃᖅᑐᓂᒃ 
ᑲᑉᐸᓂᐅᔪᒧᑦ.  ᑲᒥᓴᓇ ᓇᓗᓇᐃᖅᓯᕗᖅ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᕿᓂᑦᑎᐊᓚᐅᕐᓂᖏᓐᓂᒃ 
ᑐᑎᒃᓯᕌᕆᔭᐅᔪᓂᒃ, ᐊᒻᒪ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ, ᑖᒃᑯᐊ ᐊᑐᖅᑕᐅᔪᑦ ᐱᓪᓗᒋᑦ, ᓄᑖᓂᒃ 
ᑎᑎᖅᑲᖁᑎᓂᒃ ᓴᓇᒃᑲᓐᓂᕆᐊᑐᓐᖏᑦᑐᑦ. 

ᒥᓂᔅᑕᐅᑉ ᑭᒡᒍᑖ: ᐃᓚᖏᑦ ᐊᑐᓕᖁᔭᑦ ᐊᖏᖅᑕᐅᖃᑦᑕᖅᑐᑦ, ᐃᓚᖏᑦ ᐋᒃᑲ. 

 

ᕿᒥᕐᕈᓂᕐᒧᑦ ᐅᓂᒃᑳᖅ 22-222 
ᐃᖅᑲᓇᐃᔭᖅᑐᓕᕆᔨᒃᑯᑦ (Re), 2022 NUIPC 13 (CanLII) 

ᑐᒃᓯᕌᓕᒃ ᑐᒃᓯᕌᖃᓚᐅᖅᑐᖅ ᑎᑎᖅᑲᖁᑎᓂᒃ ᐱᔾᔪᑎᓕᖕᓂᒃ ᓄᓇᕗᑦ ᒐᕙᒪᒃᑯᓐᓄᑦ 
ᐃᖅᑲᓇᐃᔭᓚᐅᕐᓂᕐᒥᓂᒃ.  ᐃᖅᑲᓇᐃᔭᖅᑐᓕᕆᔨᒃᑯᑦ ᓇᖕᒥᓂᖅ ᐃᓱᓕᑦᑕᕐᕕᐊᓂᒃ ᐅᖓᕙᕆᐊᖅᓯᓚᐅᖅᑐᑦ, 
ᑕᐃᒪᓪᓗᓂᔾᔪᒃ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 11(1)(b) ᐊᒻᒪ ᑐᓴᐅᒪᔾᔪᑏᑦ ᑐᒃᓯᕌᕆᔭᐅᔪᑦ 
ᐅᓄᓗᐊᕐᓂᖏᓐᓄᑦ ᑭᖑᕙᐅᑎᒋᓪᓗᓂᔾᔪᒃ.  ᐃᓱᓕᑦᑕᕐᕕᓕᐊᖓᑕ ᐅᖓᕙᕆᐊᖅᑕᐅᓂᖓ ᖄᖏᕐᒪᑦ 
ᑭᐅᒃᑲᓐᓂᓐᖏᖢᑎᒃ, ᑐᒃᓯᕋᐅᓯᐅᖅᑐᖅ ᑕᒪᑐᒥᖓ ᕿᒥᕐᕈᓇᒃᑕᐅᖁᔨᓕᓚᐅᖅᑐᖅ.  ᑲᒥᓴᓇ ᓇᓗᓇᐃᖅᓯᕗᖅ 
ᐅᖓᕙᕆᐊᖅᓯᓂᖓ ᐱᔾᔪᑎᒃᓴᖃᓚᐅᖅᑐᖅ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐱᓕᕆᕕᐊ ᑭᐅᖁᓪᓗᒋᑦ ᓇᓗᓇᐃᖅᑕᐅᓯᒪᔪᖅ ᐅᓪᓗᓕᖅᓯᒪᓂᖓᑕ ᐃᓗᐊᓂ, ᐊᒻᒪ ᐱᔭᕇᕋᓱᒡᓗᒋᑦ 
ᑕᐃᒃᑯᐊ ᑭᖑᕙᖅᓯᒪᔪᐊᓗᐃᑦ. 

ᒥᓂᔅᑕᐅᑉ ᑭᒡᒍᑖ: ᓯᕗᓪᓕᖅᐹᖅ ᐊᑐᓕᖁᔭᖅ ᐊᖏᖅᑕᐅᓚᐅᖅᑐᖅ.  ᑎᑎᖅᑲᑦ ᐅᖃᖅᓯᒪᓚᐅᖅᑐᑦ ᐊᐃᑉᐹ 
ᐊᑐᓕᖁᔭᖅ ᐊᖏᖅᑕᐅᓪᓗᓂ, ᑭᓯᐊᓂ ᐅᖃᖅᓯᒪᓪᓗᑎᒃ ᐃᖅᑲᓇᐃᔭᖅᑐᓕᕆᔨᒃᑯᑦ ᐊᖏᖅᓯᒪᓪᓚᕆᓐᖏᑦᑐᑦ 
ᐊᕐᕌᒍ ᐃᓱᓕᕝᕕᐊᓂ ᓄᖑᑕᐅᓐᖏᑐᐃᓐᓇᕆᐊᖃᕐᓂᕋᐃᓪᓗᑎᒃ ᑭᖑᕙᖅᓯᒪᔪᓂᒃ.  ᐊᑐᓕᖁᔭᕐᒥᐅᑉ 
ᐃᒡᓗᖔᖓᓅᖓᑦᑎᐊᒻᒪᕆᒃᑐᖅ ᑕᒪᓐᓇ. 

 

ᕿᒥᕐᕈᓂᕐᒧᑦ ᐅᓂᒃᑳᖅ 22-221 
ᐃᖅᑲᓇᐃᔭᖅᑐᓕᕆᔨᒃᑯᑦ (Re), 2022 NUIPC 12 (CanLII) 

ᑐᒃᓯᕋᐅᓯᐅᖅᑐᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᑐᒃᓯᕌᖃᓚᐅᖅᑐᖅ ᓇᓗᓇᐃᖅᓯᒪᔪᓂᒃ 
ᑎᑎᖅᑲᖁᑎᒋᔭᐅᔪᓂᒃ ᐱᔾᔪᑎᓕᖕᓂᒃ ᐃᖅᑲᓇᐃᔮᒥᓄᑦ.  ᑐᒃᓯᕌᖓᑕ ᐃᓚᖓ ᑐᓐᓂᖅᑯᑕᐅᓚᐅᖅᑐᖅ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ.  ᐃᖅᑲᓇᐃᔭᖅᑐᓕᕆᔨᒃᑯᑦ ᐃᓱᓕᑦᑕᕐᕕᐊ ᑎᑭᑦᑕᕌᖓᑦ ᐊᑕᐅᓯᐊᕐᓇᑎᒃ 
ᐅᖓᕙᕆᐊᖅᓯᖃᑦᑕᓚᐅᖅᑐᑦ, ᑐᒃᓯᕌᕆᔭᐅᔪᑦ ᐅᓄᓗᐊᕐᓂᖏᓐᓄᑦ ᐊᒥᓱᑦ ᑭᖑᕙᖅᓯᒪᓂᕋᖅᖢᓂᒋᑦ.  
ᑕᒪᓐᓇ ᕿᒥᕐᕈᓂᖅ ᐱᔭᕇᖅᐸᓪᓕᐊᓕᖅᑎᓪᓗᒍ, ᐃᖅᑲᓇᐃᔭᖅᑐᓕᕆᔨᒃᑯᑦ ᐅᖓᕙᕆᐊᖅᓯᖃᑦᑕᕐᓂᕐᒥᓂᒃ 
ᐱᔾᔪᑎᒃᓴᖃᑦᑎᐊᕐᓂᕋᐃᓪᓗᑎᒃ.  ᑲᒥᓴᓇ ᓇᓗᓇᐃᖅᓯᕗᖅ ᐃᖅᑲᓇᐃᔭᖅᑐᓕᕆᔨᒃᑯᑦ 
ᕿᓂᑦᑎᐊᓐᖏᓗᐊᕐᓂᕋᖅᖢᓂᒋᑦ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᐸᐃᑉᐹᖁᑎᓂᒃ 
ᕿᓂᒃᑲᓐᓂᖁᓪᓗᓂᒋᑦ ᐊᒻᒪ ᑐᒃᓯᕌᖃᓚᐅᖅᑐᒧᑦ ᑭᐅᓗᑎᒃ ᐃᓱᓕᑦᑕᕐᕕᐊ ᑎᑭᓚᐅᓐᖏᑎᓪᓗᒍ. 

ᒥᓂᔅᑕᐅᑉ ᑭᒡᒍᑖ: ᓯᕗᓪᓕᖅᐹᖅ ᐊᑐᓕᖁᔭᖅ ᐊᖏᖅᑕᐅᔪᖅ.  ᒥᓂᔅᑕᐅᑉ ᑭᐅᔾᔪᑖ 3.5 
ᒪᒃᐱᖅᑐᒐᐅᓚᐅᖅᑐᖅ ᐊᒻᒪ ᑭᐅᑦᑎᐊᓐᖏᖢᓂᐅᒃ ᐊᐃᑉᐸᖓ ᐊᑐᓕᖁᔭᖅ, ᐱᔾᔪᑎᓕᒃ ᐱᓕᕆᕕᒃᑯᑦ 
ᑐᒃᓯᕌᓂᒃ ᑭᐅᕙᖅᓯᒪᔪᓂᒃ ᐱᔭᕇᖅᑕᐅᖁᔨᓪᓗᓂ 2022 ᐃᓱᓕᓚᐅᓐᖏᓐᓂᖓᓂᒃ.  ᑖᓐᓇ ᐊᑐᓕᖁᔭᖅ 
ᐊᖏᖅᓯᒪᓐᖏᑦᑐᖅ ᐋᒃᑳᖅᓯᒪᓐᖏᑦᑐᕐᓗ.  

ᐃᓱᓕᑦᑎᓇᓱᖕᓂᓐᓄᑦ ᓯᕗᓪᓕᐅᑎᓯᒪᔭᒃᑲ 
ᐊᕐᕌᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᓇᓗᓇᐃᖅᓯᓚᐅᖅᓯᒪᔪᖓ ᐱᖓᓲᔪᖅᑐᓂᒃ 
ᓯᕗᓪᓕᐅᔾᔨᓯᒪᓂᕋᖅᖢᖓ.  ᐅᑯᓇᓂ ᑕᐃᒃᑲᓐᓂᕐᓂᐊᖅᐸᒃᑲ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᕋ ᐱᒋᐊᓚᐅᖅᑐᖅ ᔭᓄᐊᕆ 11, 2021-ᒥᑦ 
ᔭᓄᐊᕆ 10, 2026-ᒧᑦ ᑎᑭᖢᒍ.  ᐃᓱᓕᓐᓇᓱᖕᓂᓐᓂ ᐅᑯᐊ ᐱᖓᓲᔪᖅᑐᑦ ᐱᔭᕇᕈᒪᔭᒃᑲ: 

 ᐊᐅᓚᑦᑎᓗᖓ ᑎᑎᕋᕐᕕᖕᒥᒃ ᐊᐅᓚᑦᑎᐊᖅᑐᒥᒃ ᕿᓚᒻᒥᐅᔪᒃᑯᓪᓗ ᐃᓱᒪᓕᐅᕐᕕᐅᓗᓂ, 
ᐊᐅᓚᓂᖃᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑑᑎᑦᑎᓂᕐᒧᓪᓗ ᑲᒪᔨᐅᓗᑎᒃ ᑕᒪᒃᑮᖕᓄᑦ 
ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᓄᓇᕗᒻᒥᐅᓄᓪᓗ. 

 ᐋᖅᑭᒋᐊᖅᑕᐅᓗᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᑲᒥᓴᓇ ᐱᔪᓐᓇᕐᓂᖅᑖᕈᓐᓇᕐᓂᐊᕐᒪᑦ 
ᓴᖅᑭᑦᑎᖁᔨᔪᓐᓇᕐᓂᕐᒥᒃ ᑎᑎᖅᑲᓂᒃ.  ᑕᐃᒪᐃᑦᑐᓐᓇᖅᑐᖅ ᐊᒻᒪ ᒫᓐᓇᑦᓴᐅᑎᒋ 
ᐋᖅᑭᒃᑕᐅᒋᐊᖃᖅᖢᓂ.  ᑲᓇᑕᒥ ᒐᕙᒪᖃᕐᕖᑦ ᓇᑉᐸᓪᓗᐊᖏᑦ ᑕᐃᒪᓐᓇ 
ᐱᔪᓐᓇᕐᓂᖃᖅᑎᑦᑎᓕᕇᖅᑐᑦ, ᒫᓐᓇᕈᓘᓚᐅᖅᑐᕐᓗ ᓄᓇᑦᓯᐊᖅ ᑕᐃᒪᐃᓕᑎᑦᑎᓚᐅᖅᖢᑎᒃ.  
ᑕᒪᓐᓇ ᐋᖅᑭᒋᐊᕈᑦ ᐱᔭᕐᓂᖅᑐᖅ, ᐊᑐᓯᑲᐅᑎᒋᔪᓐᓇᖅᖢᓂ, ᐱᕐᔪᐊᖑᓪᓗᓂ ᐊᒻᒪ ᐱᐅᓂᖅᓴᒥ 
ᐊᐅᓚᑕᐅᔪᓐᓇᖅᓯᓂᐊᖅᑐᖅ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᓄᓇᕗᒻᒥ. 

 ᕿᒥᕐᕈᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖅ.  ᓄᓇᕗᑦ ᓱᓕ ᓯᕗᓪᓕᖅᐹᖅᓯᐅᑎᓂᒃ ᐱᖁᔭᕐᔪᐊᕐᓂᒃ ᒪᓕᒃᑐᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ 
ᐊᕗᑎᓚᐅᓐᖏᓐᓂᑦᑎᓐᓂ ᐊᑐᓕᓚᐅᖅᓯᒪᔪᖅ.  ᐅᓪᓗᒥᐅᓕᖅᑐᖅ ᓈᒻᒪᒍᓐᓃᖅᑐᖅ ᒫᓐᓇ ᒐᕙᒪᕗᑦ 
ᐅᐊᔭᓅᖅᑐᓪᓗ ᐅᓪᓗᒥᓯᐅᑕᐅᓕᕐᓂᖓ ᐱᔾᔪᑎᒋᓪᓗᒍ. 

 ᕿᒥᕐᕈᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖅ.  ᓄᓇᕗᑦ ᓱᓕ ᓯᕗᓪᓕᖅᐹᖅᓯᐅᑎᓂᒃ ᐱᖁᔭᕐᔪᐊᕐᓂᒃ ᒪᓕᒃᑐᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ 
ᐊᕗᑎᓚᐅᓐᖏᓐᓂᑦᑎᓐᓂ ᐊᑐᓕᓚᐅᖅᓯᒪᔪᖅ.  ᐅᓪᓗᒥᐅᓕᖅᑐᖅ ᓈᒻᒪᒍᓐᓃᖅᑐᖅ ᒫᓐᓇ ᒐᕙᒪᕗᑦ 
ᐅᐊᔭᓅᖅᑐᓪᓗ ᐅᓪᓗᒥᓯᐅᑕᐅᓕᕐᓂᖓ ᐱᔾᔪᑎᒋᓪᓗᒍ. 

 ᑎᑎᕋᕐᕕᖕᒥ ᐃᖅᑲᓇᐃᔭᖅᑏᑦ ᐅᓄᖅᓯᕙᓪᓕᐊᕋᔮᖅᑎᓪᓗᒋᑦ ᐃᖅᑲᓇᐃᔮᑦ ᐅᓄᖅᓯᕙᓪᓕᐊᓂᖏᑦ 
ᐊᖑᒻᒪᑎᔪᓐᓇᕐᓂᐊᕋᑦᑎᒍᑦ, ᐱᓗᐊᕐᓗᒍ ᐋᓐᓂᐊᖃᕐᓇᓐᖏᑦᑐᓕᕆᕐᒧᑐᐊᑦᑎᐊᖅ ᑐᕌᖓᔪᖅ 
ᐱᖁᔭᕐᔪᐊᖅ, ᐊᒻᒪ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᐊᑐᓕᐅᑎᑎᑦᑎᓂᐊᕐᒪᑦ ᓄᓇᕗᒻᒥᐅᑦ 
ᓄᓇᓕᖏᓐᓂᒃ. 

 ᑭᖑᕝᕕᖅᑎᒃᓴᓐᓂᒃ ᐃᓕᓐᓂᐊᖅᑎᑦᑎᓗᑕ ᐃᓄᖕᒥᒃ ᐅᕝᕙᓘᓐᓃᑦ ᐊᑯᓂᐊᓗᒃ ᐅᑭᐅᖅᑕᖅᑐᒥᐅᒻᒥᒃ.  
ᑖᓐᓇ ᐃᓂᒐ ᓯᕗᓂᒃᓴᑦᑎᓐᓂ ᐃᓐᓄᒃᑕᐅᔭᕆᐊᓕᒃ ᐃᓄᒃᑎᑐᑦ ᐅᖃᕈᓐᓇᑦᑎᐊᖅᑐᒧᑦ ᐊᒻᒪ 
ᑎᑎᕋᕐᕕᒃ ᓯᕗᒧᐊᒃᑎᑉᐸᓪᓕᐊᔪᓐᓇᕐᓂᖓᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᓐᖓᕕᖃᕐᓗᓂ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᖓ ᑲᔪᓯᑦᑎᐊᕐᒪᖔᕐᒪ ᐆᒃᑑᑎᒋᓂᐊᖅᑕᕋ 
ᐅᓇ, ᐃᓱᓕᑦᑎᓐᓂᕈᒪ ᑖᒃᑯᐊ ᐱᖓᓲᔪᖅᑐᑦ ᓯᕗᓪᓕᐅᑎᓯᒪᔭᒃᑲ ᐱᔭᕇᕐᓗᒋᑦ.  ᑖᒃᑯᐊ ᓯᕗᓪᓕᐅᑎᓯᒪᔭᒃᑲ 
ᑕᒪᕐᒥᐊᓗᒃ ᐊᐅᓚᑕᐃᓐᓇᕆᔪᓐᓇᓐᖏᑕᒃᑲ.  ᐃᓘᓐᓇᖏᑦ ᑲᔪᓯᑦᑎᐊᕐᓂᐊᖅᐸᑕ, 
ᐊᖏᖅᓯᒪᑦᑎᐊᕆᐊᖃᕐᓂᐊᖅᑐᑦ ᐃᑲᔪᕐᓗᑎᒡᓗ ᒥᓂᔅᑕᐃᑦ ᑲᑎᒪᔨᖏᑦ ᐊᒻᒪ ᒪᓕᒐᓕᐅᕐᕕᖕᒧᑦ 
ᒪᓕᒐᓕᐅᖅᑎᐅᖃᑕᐅᔪᑦ. 

